
ᐃᓕᓴᕆᔭᐅᓂᖏᑦ 
 

ᖃᐅᔨᒪᔭᐅᓂᖏᑦ ᐱᔭᒥᓂᐅᔪᑦ ᑖᓐᓇ ᐅᓂᒃᑳᓕᐊᕆᔭᐅᑎᓪᓗᒍ ᑐᙵᕕᖃᕐᒪᑕ ᐊᑕᐅᓯᕐᒧᑦ ᐊᕐᕌᒍᒧᑦ ᐊᑯᓂᐅᑎᒋᔪᖅ 
ᖃᐅᔨᓵᖑᓂᑯᒥᓂᖓᓄᑦ ᐱᖃᓯᐅᔾᔭᐅᓯᒪᓪᓗᑎᑦ ᐊᕙᑎᓂ ᖃᐅᔨᓴᖅᑐᑎᑦ ᐊᒻᒪᓗ ᓄᓇᓕᖕᓄᑦ ᐳᓚᕋᑲᑕᑦᑐᑎᑦ ᐃᓄᐃᑦ 
ᓄᓇᖓᓐᓂ. ᐅᖃᐅᓯᖃᓚᐅᖅᐳᒍᑦ ᐃᓄᐃᑦ ᐊᕐᓇᐃᑦ ᐊᑐᕈᓐᓇᕐᓂᖏᖕᓂᑦ ᕿᑐᕐᖏᐅᕈᑎᓕᕆᔭᐅᔾᔪᑎᖏᑦ 
ᐋᓐᓂᐊᖅᑕᐃᓕᓂᕆᔨᒃᑯᓐᓂ, ᑯᔭᓐᓂᒃᑯᑦ ᕿᑐᕐᖏᐅᕈᓐᓇᓂᒃᑯᓪᓗ ᐋᓐᓂᐊᖅᑕᐃᓕᒪᓂᕐᒧᑦ ᐃᓕᓐᓂᐊᖅᑎᑕᐅᓪᓗᑎᑦ ᐊᒻᒪᓗ 
ᑐᑭᓯᒋᐊᕈᑎᑖᖅᑎᑕᐅᔾᔪᑎᖏᑦ, ᕿᓚᒥᐅᔪᒃᑯᑦ ᑕᐅᕗᖓᓕᒫᕐᓗ ᕿᑐᕐᖓᖅᑖᕈᓐᓇᐃᓪᓕᑎᑕᐅᔾᔪᑎᓂᑦ, ᓯᖓᐃᓕᕐᓂᕐᒧᑦ 
ᖃᓄᐃᓕᐅᕈᑕᐅᒍᓐᓇᕈᑎᖏᑦ, ᓯᖓᐃᓕᓚᐅᙱᑦᑎᓪᓗᒋᑦ ᑭᖑᓂᐊᒍᓪᓗ ᑲᒪᒋᔭᐅᓂᖏᑦ ᐊᒻᒪᓗ ᐃᕐᓂᓱᓐᓂᖏᑦ. ᑖᓐᓇ 
ᐅᓂᒃᑳᖅ ᑐᙵᕕᖃᖅᐳᖅ ᐅᑉᐱᕈᓱᑦᑐᑕ ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᔭᐅᓂᖅ 
ᐱᔪᓐᓇᐅᑎᖏᑦ ᐃᓄᐃᑦ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᒋᓯᓐᓇᒥᒻᒪᒍ, ᐊᒻᒪᓗ ᐃᓄᐃᑦ ᐊᕐᓇᐃᑦ ᓇᓕᒧᒌᑦᑐᒃᑯᑦ 
ᐊᑐᕈᓐᓇᕆᐊᖃᖅᐳᑦ ᐊᒻᒪᓗ ᑲᒪᒋᔭᐅᑦᑎᐊᕐᓗᑎᑦ. 

ᖃᐅᔨᓴᖅᑐᖃᖅᑎᓪᓗᒍ ᓯᕗᒃᑲᑕᖅᑕᐅᓚᐅᖅᐳᑦ ᐸᐅᒃᑑᑏᑦ ᐃᓄᐃᑦ ᐊᕐᓇᐃᑦ ᑲᓇᑕᒥ−ᒃᑯᓐᓄᑦ ᐊᒻᒪᓗ  ᐃᑲᔪᖅᑐᖅᑕᐅᓪᓗᑎᑦ ᑕᐃᔮᓐ 
ᑭᓇᓐ (ᑭᓇᓐ ᐱᓕᕆᔨᒻᒪᕆᖏᑦ). ᖁᔭᓕᕗᒍᑦ ᐊᒥᓱᑦ ᐃᓄᐃᑦ ᐊᒻᒪᓗ ᐋᓐᓂᐊᖅᑐᓕᕆᕙᑦᑐᑦ ᐃᑲᔪᓚᐅᕐᓂᖏᖕᓂᑦ ᑖᔅᓱᒧᖓ 
ᐅᓂᒃᑳᕐᒧᑦ ᐅᖃᐅᓯᖃᖅᑐᑎᑦ ᐃᓱᒪᒋᔭᕐᒥᓂᒃ, ᖃᐅᔨᒪᔭᕐᒥᓂᒃ, ᐊᒻᒪᓗ ᐊᔪᙱᑕᕐᒥᓂᒃ. ᐱᒻᒪᕆᐅᔪᖅ ᑖᓐᓇ ᐱᓕᕆᐊᖅ 
ᑲᔪᓯᔪᓐᓇᕐᓂᐊᓚᐅᙱᒻᒪᑦ ᐃᑲᔪᓚᐅᙱᒃᑯᑎᑦ ᐊᒻᒪᓗ ᐅᖃᐅᓯᖃᕈᒪᓂᖏᑦ ᐃᒻᒥᓅᖓᔪᒻᒪᕆᐅᑎᓪᓗᒋᑦ ᐊᒻᒪᓗ ᐃᓛᓐᓂᒃᑯᑦ 
ᖁᐊᖅᓵᕐᓇᖅᑐᒻᒪᕆᐅᓪᓗᑎᑦ ᑐᑭᓯᒋᐊᕈᑏᑦ ᐅᖃᐅᓯᖏᑦ. 

ᓯᕗᓪᓕᖅᐹᑦᑎᐊᕐᒥ, ᖁᔭᓐᓇᒦᕈᒪᔭᒻᒪᕆᐊᓗᒋᕙᕗᑦ ᐊᕐᓇᐃᑦ ᐅᑯᓇᙶᖅᑐᑦ ᑲᖏᖅᖠᓂᖅ, ᐊᕐᕕᐊᑦ, ᑰᒡᔪᐊᖅ, ᐃᓅᕕᒃ, 
ᐃᖃᓗᐃᑦ ᐊᒻᒪᓗ ᓇᐃᓂ ᐊᑭᓕᖅᓱᖅᑕᐅᒐᑎᑦ ᐱᓕᕆᖃᑕᐅᓚᐅᖅᑐᑦ ᐊᐱᖅᓱᖅᑎᓪᓗᑕ ᑭᐅᖃᑦᑕᖅᑐᑎᑦ ᐊᒻᒪᓗ 
ᓄᓇᓕᖕᒥᐅᑕᓂᑦ ᑐᓴᕆᐊᕐᕕᖃᖅᑎᓪᓗᑕ. ᑐᑭᓯᒋᐊᕈᑏᑦ ᑲᑉᐱᐊᓱᒐᑎᑦ ᐅᖃᐅᓯᕆᓚᐅᖅᑕᖏᑦ ᐃᓄᐃᑦ ᐊᕐᓇᐃᑦ 
ᐊᑐᖃᑦᑕᖅᑕᒥᓂᖏᑦ ᑐᕌᖓᓂᖃᖅᑎᓪᓗᒋᑦ ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᔭᐅᓂᖅ ᐊᒻᒪᓗ 
ᐱᔪᓐᓇᐅᑎᖏᑦ ᐅᖃᐅᑕᐅᔭᕆᐊᖃᕐᒪᑕ ᐊᕐᓇᐃᑦ ᓇᓕᒧᓐᓂᒃᑯᑦ ᑲᒪᒋᔭᐅᖁᓪᓗᒋᑦ ᖃᐅᔨᒪᑦᑎᐊᑎᑦᑎᓗᑕ ᑕᒪᐃᓐᓂ ᐃᓄᐃᑦ 
ᐊᕐᓇᐃᑦ ᐊᒻᒪᓗ ᓂᕕᐊᖅᓵᑦ ᐱᔪᓐᓇᐅᑎᒥᓂᒃ ᐊᑐᕈᓐᓇᕐᓂᐊᕋᒥᒃ ᑕᐃᒪᐃᑎᑕᐅᙱᓪᓗᑎᑦ, ᐋᓐᓂᑎᖅᑕᐅᙱᓪᓗᑎᑦ, 
ᓇᓕᒧᒌᙱᑦᑐᒃᑯᑦ ᑲᒪᒋᔭᐅᙱᓪᓗᑎᑦ ᐊᒻᒪᓗ ᐋᓐᓂᑎᖅᑕᐅᖃᑦᑕᙱᓪᓗᑎᑦ. 

ᐊᒻᒪᓗᑦᑕᐅᖅ, ᖁᔭᓕᔪᒻᒪᕆᐅᕗᒍᑦ 22-ᖑᔪᑦ ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᕙᑦᑐᓂᑦ 
ᐃᑲᔪᓚᐅᕐᒥᔪᑦ ᑐᑭᓯᒋᐊᕈᑎᓂᑦ ᑐᓂᓯᓪᓗᑎᑦ ᐊᒃᓱᕈᕐᓇᖅᑑᓂᖏᑦ ᑭᒡᓕᖃᕈᑕᐅᓂᖏᓪᓗ ᐃᓄᐃᑦ ᐊᕐᓇᐃᑦ ᓂᕕᐊᖅᓵᓪᓗ ᐊᑐᓲᖏᑦ 
ᐱᔭᕆᐊᖃᖅᑎᓪᓗᒋᑦ ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᔭᐅᓂᕐᒥᒃ ᐊᒻᒪᓗ ᐱᔪᓐᓇᐅᑎᓂ 
ᐊᑐᕐᓗᑎᑦ. 

ᑮᓇᐅᔭᖃᖅᑎᑕᐅᓚᐅᖅᐳᖅ ᑖᔅᓱᒧᖓ ᖃᐅᔨᓵᕐᒧᑦ ᐊᓪᓚᐃᑦ ᐃᓄᐃᑦ ᐋᓐᓂᐊᖅᑕᐃᓕᒪᔪᓕᕆᔨᖏᑦ ᐊᕕᑦᑐᖅᓯᒪᓂᖓ 
ᓄᓇᖃᖅᑳᖅᓯᒪᔪᑦ ᐱᔨᑦᑎᕋᖅᑕᐅᓂᖏᑦ ᑲᓇᑕᒥ. 

ᐃᓄᐃᑦ ᐊᕐᓇᐃᑦ 
ᕿᑐᕐᖏᐅᕈᓐᓇᐅᑎᖏᑕ 

ᐋᓐᓂᐊᖅᑐᓕᕆᔭᐅᓂᖏᖕᓄᑦ 
ᐱᒧᓐᓇᐅᑎᖏᑦ 

 
 
 

ᐊᑭᖃᙱᑦᑐᖅ, ᓯᕗᓂᐊᒍᑦ ᐊᒻᒪᓗ ᑐᑭᓯᐅᒪᑎᑕᐅᓗᑎᑦ ᐊᖏᕐᓂᖏᑦ  

ᐃᓕᖅᑯᓯᖏᖕᓅᖓᔪᑦ & ᐃᑉᐱᒍᓱᑦᑎᐊᖅᑐᑦ 
ᐋᓐᓂᐊᖅᑐᓕᕆᔭᐅᓂᖏᑦ   

ᐊᕝᕕᐊᕈᑎᑕᖃᕈᓐᓃᖅᑎᑕᐅᓗᓂ ᐊᑦᑕᓇᙱᑦᑐᒃᑯᑦ ᑭᖑᕙᙱᑐᒃᑯᓪᓗ 
ᐃᓅᓕᓴᖅᑕᐅᓗᑎᑦ  

ᐱᔭᕆᐊᑭᑦᑐᒃᑯᑦ ᖃᐅᔨᓴᖅᑕᐅᓗᑎᑦ, ᐄᔭᒐᖅᑖᖅᑎᑕᐅᓗᑎᑦ, ᐋᓐᓂᐊᖅᑐᓄᑦ 
ᐊᑐᖅᑕᐅᓲᓂᓪᓗ ᑕᑯᔭᐅᓗᑎᓪᓗ 

ᐱᑦᑎᐊᖅᓯᒪᔪᓂᑦ ᑐᑭᓯᒋᐊᖅᑎᑕᐅᓗᑎᑦ ᐃᓕᖅᑯᓯᖏᓐᓅᖓᔪᑎᒍᑦ ᐃᓅᓯᓕᔭᐅᓗᑎᑦ 
ᐅᖃᕐᕕᖃᑦᑎᐊᖃᑦᑕᕈᓐᓴᕐᓗᑎᑦ ᑯᔭᓐᓂᒃᑯᑦ & ᕿᑐᕐᖏᐅᕈᑎᒃᑯᑦ 

ᐋᓐᓂᐊᖅᑕᐃᓕᒪᔪᓕᕆᔭᐅᓂᖏᑦ 

ᑐᑭᓯᑎᑦᑎᒋᐊᙵᐅᑎᖏᑦ 
 

ᐃᓕᔅᓯ [ᐊᕐᓇᐅᔪᓯ] ᓂᐸᐃᑦᑑᒋᐊᖃᕈᓐᓃᖅᐳᓯ. ᐱᔪᓐᓇᐅᑎᖃᖅᐳᓯ ᐊᐱᖅᓱᕐᓗᓯ, ᐊᓯᖏᖕᓂᑦ ᐃᓱᒪᒋᔭᐅᔪᓂᑦ ᑕᑯᔭᐅᔪᒪᓗᓯ 
ᐃᓅᓕᓴᐃᒍᑎᒃᓴᖕᓄᑦ ᐅᕝᕙᓘᓐᓃᑦ ᓂᕈᐊᕈᒪᔭᕐᓄᑦ. ᐱᔪᓐᓇᐅᑎᖃᖅᐳᖓ. ᑭᓯᐊᓂᓕ ᓂᕈᐊᕈᓐᓇᓂᓐᓂ 
ᐊᖅᓵᖅᑕᐅᓚᐅᖅᓯᒪᕗᖓ. ᑐᑭᓯᐅᒪᓚᐅᖅᓯᒪᙱᓐᓇᒪ ᖃᓄᑎᒋ ᐊᖏᔪᐊᓗᒃ ᑕᒪᓐᓇ ᐊᐅᓚᓂᖓ ᐊᑐᕋᒃᓴᐅᒻᒪᖔᕐᒥᒃ. 
ᖃᓄᖅ ᐊᒃᓱᕈᕐᓇᕐᒪᖔᖅ ᑐᑭᓯᓗᓂ ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ ᐊᐅᓚᓂᖃᕐᓂᖓᓂᒃ, ᖃᐅᔨᒪᒐᓚᒃᑲᓗᐊᖅᑐᒍ, ᑭᓯᐊᓂᓕ 
ᓱᓕ ᐊᒃᓱᕈᕐᓇᖅᐳᖅ. — ᐊᕐᓇᖅ ᐃᓄᒃ ᓄᓇᕕᒻᒥᐅᖅ 

 
ᐃᓄᐃᑦ ᐊᕐᓇᐃᑦ ᐱᔪᓐᓇᐅᑎᖃᖅᐳᑦ ᐱᐅᔪᒻᒪᕆᖕᒥᒃ ᕿᑐᕐᖏᐅᕈᑎᖏᑎᒍᑦ ᐋᓐᓂᐊᖅᑐᓕᕆᔭᐅᖃᑦᑕᕐᓗᑎᑦ; ᐊᑭᖃᙱᓪᓗᑎᑦ, 
ᓯᕗᓂᐊᒍᑦ ᑐᑭᓯᐅᒪᑎᑕᐅᓂᖃᕐᓗᑎᑦ ᐊᖏᕐᓗᑎᑦ; ᐊᒻᒪᓗ ᓇᓕᒧᒌᑦᑐᒃᑯᑦ ᑲᒪᒋᔭᐅᓗᑎᑦ, ᓇᓗᓇᐃᔭᖅᑕᐅᓯᒪᓪᓗᑎᑦ 
ᓄᓇᓕᕐᔪᐊᑦ ᓇᓗᓇᐃᖅᓯᓂᖏᑦ (ᓄᓇᓕᕐᔪᐊᑦ ᑲᑐᔾᔨᖃᑎᒌᖏᑦ ᐃᓄᐃᑦ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᖕᓄᑦ ᐊᓪᓚᒡᕕᐊ 
ᐊᖓᔪᖅᑳᑉ ᑲᒥᓴᙵ, 2019; ᓄᓇᓕᕐᔪᐊᑦ ᑲᑐᔾᔨᖃᑎᒌᖏᑦ ᓄᓇᖃᖅᑳᖅᓯᒪᔪᑦ ᐱᔪᓐᓇᐅᑎᖏᑦ, 2007). ᑲᑐᔾᔭᐅᓯᒪᓪᓗᓂ 
ᐊᑐᐊᒐᕐᒧᑦ ᐅᓂᒃᑳᖅᓯᒪᓂᖏᑦ ᐸᐅᒃᑑᑏᑦ ᐃᓄᐃᑦ ᐊᕐᓇᐃᑦ ᑲᓇᑕᒥ ᐊᒻᒪᓗ ᐊᓯᖏᑦ ᓄᓇᖃᖅᑳᖅᓯᒪᔪᑦ ᑲᑐᔾᔨᖃᑎᒌᖏᑦ, 
ᑲᑐᔾᔨᖃᑎᒌᑦ ᓯᖓᐃᔪᓄᑦ ᐊᒻᒪᓗ ᐊᕐᓇᐃᑦ ᕿᑐᕐᖏᐅᕈᑎᓕᐅᕐᓂᖏᑕ ᑎᒥᖏᑦ ᐋᖅᑭᓱᖅᓯᒪᐅᕐᓂᖏᑦ ᑲᓇᑕᒥ (2011) ᐅᖃᖅᓯᒪᔪᑦ 
ᐃᒪᓐᓇ 

ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᔭᐅᓂᖅ ᐱᔪᓐᓇᐅᑎᖏᑦ ᐊᓪᓚᐃᑦ ᐃᓄᐃᑦ ᐊᒻᒪᓗ 
ᐊᓪᓚᖓᔪᑦ ᐊᕐᓇᐃᑦ ᐱᖃᐅᓯᔾᔨᒻᒪᑕ ᐱᔪᓐᓇᐅᑎᖃᖅᑎᑕᐅᓪᓗᑎᑦ ᓯᖓᐃᑦᑕᐃᓕᒪᓂᕐᒧᑦ, ᑲᒪᒋᔭᐅᓂᖏᖕᓄᑦ ᐃᓅᓕᓴᖅᑕᐅᓗᑎᑦ, 
ᐃᓕᓐᓂᐊᖅᑎᑕᐅᓗᑎᑦ, ᑐᑭᓯᒋᐊᖅᑎᑕᐅᓗᑎᑦ ᐊᒻᒪᓗ ᑲᙳᓇᖅᑐᒦᑎᑕᐅᓗᑎᑦ (ᒪᑉᐱᒐᖅ 633). 

ᑖᓐᓇ ᑎᑎᖅᑲᖅ ᓇᐃᓈᖅᓯᒪᑎᑦᑎᕗᖅ ᓴᖅᑭᖅᑐᒥᓂᐅᓂᖏᖕᓂᑦ ᐊᕙᑎᒥ ᖃᐅᔨᓴᖅᑕᐅᔾᔪᑎᖓ ᐊᒻᒪᓗ ᓄᓇᓕᖕᓄᑦ 
ᓂᐅᕐᕈᑲᑕᕈᓘᔭᖅᑐᑎᑦ ᐃᓄᐃᑦ ᐊᕐᓇᐃᑦ ᕿᑐᕐᖏᐅᕈᓐᓇᕐᓂᖏᑕ ᐋᓐᓂᐊᖅᑕᐃᓕᓂᖏᖕᓄᑦ, ᐱᓗᐊᖅᑐᒥᒃ ᐊᑭᖃᙱᑦᑐᒃᑯᑦ, ᓯᕗᓂᐊᒍᓪᓗ 
ᐊᒻᒪᓗ ᑐᑭᓯᐅᒪᑎᑕᐅᓗᑎᑦ ᐊᖏᕐᓗᑎᑦ ᕿᑐᕐᖏᐅᕈᑎᓕᕆᔭᐅᓂᖏᑕ ᐋᓐᓂᐊᖅᑐᓕᕆᔭᐅᑎᓪᓗᒋᑦ. ᐅᖄᓚᐅᑎᒃᑯᑎᒍᑦ ᐊᐱᖅᓱᖅᓚᐅᕐᒥᔪᑦ 
22−ᓂᑦ ᐅᖃᖃᑎᒋᔭᐅᓪᓗᐊᓲᓂᑦ ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᔭᐅᓂᕐᒧᑦ 
ᐱᔨᑦᑎᕋᖅᑕᐅᓂᖏᑦ ᑎᓴᒪᓂᑦ ᐃᓄᐃᑦ ᓄᓇᖏᑕ ᐊᕕᑦᑐᖅᓯᒪᔪᖏᖕᓂ ᐊᒻᒪᓗ ᓂᒋᐊᓅᕐᕕᐅᓲᑦ ᑕᑯᔭᐅᔭᖅᑐᖅᑐᑎᑦ. 
ᓄᓇᓕᖕᓂ ᑐᓴᕆᐊᕐᕕᖃᓚᐅᖅᑐᑦ ᐊᒻᒪᓗ ᐊᐱᖅᓱᐸᑦᑐᑎᑦ ᐅᑯᓇᓂ ᑲᖏᖅᖠᓂᖅ, ᐊᕐᕕᐊᑦ, ᑰᒡᔪᐊᖅ, ᐃᓅᕕᒃ, ᐃᖃᓗᐃᑦ, 
ᐊᒻᒪᓗ ᓇᐃᓂ. 

ᒪᓕᑦᑐᒍ ᑖᓐᓇ ᖃᐅᔨᓴᖅᑕᐅᓂᖓ, ᑎᑎᖅᑐᒐᐅᔭᖅᓯᒪᔪᖅ ᐊᓪᓕᕐᒥ ᑭᒡᒐᖅᑐᐃᕗᖅ ᐱᔾᔪᑎᒋᔭᐅᓪᓗᐊᓲᑦ ᐃᑲᔫᑎᒋᔭᐅᕙᑦᑐᑎᑦ 
ᐃᓄᐃᑦ ᐊᕐᓇᐃᑦ ᕿᑐᕐᖏᐅᕈᓐᓇᕐᓂᖏᖕᓄᑦ ᐋᓐᓂᐊᖅᑕᐃᓕᒪᔭᐅᔾᔪᑎᖏᑕ ᐱᔪᓐᓇᐅᑎᖏᑦ. 

 

 



ᐊᑐᕈᓐᓇᕐᓂᖅ, ᐃᑉᐱᒋᔭᐅᑦᑎᐊᕐᓂᖅ ᐊᒻᒪᓗ ᐊᖏᕐᓂᖅ: 

2 ᐸᐅᒃᑑᑏᑦ ᐃᓄᐃᑦ ᐊᕐᓇᐃᑦ ᑲᓇᑕᒥ 

 

 

ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᔭᐅᓂᖅ ᐱᔨᑦᑎᕋᕈᑎᖏᑦ ᐱᓕᕆᐊᖏᓪᓗ 
 
 

ᐃᓄᐃᑦ ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᔭᐅᓂᖅ ᐊᑦᑐᖅᑕᐅᓂᖃᓲᖑᖕᒪᑦ ᐱᐅᔫᓂᖏᖕᓂᑦ 
ᐊᒻᒪᓗ ᐊᑐᐃᓐᓇᐅᒪᑎᓂᖏᖕᓂᑦ ᐱᓕᕆᐊᑦ ᐱᔨᑦᑎᕋᕈᑏᓪᓗ ᑯᔭᓐᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ 
ᐃᓕᓐᓂᐊᖅᑎᑕᐅᔾᔪᑎᖏᑦ, ᓯᖓᐃᑦᑕᐃᓕᒪᔾᔪᑏᑦ, ᓯᖓᐃᓕᕈᓐᓇᙱᑦᑐᑦ ᓯᖓᐃᓕᒐᓱᐊᖅᑎᑕᐅᓗᑎᑦ, ᑐᐊᕕᕐᓇᑐᒃᑯᑦ 
ᓯᖓᐃᑦᑕᐃᓕᒪᑎᑦᑎᒍᑎᑖᕐᓗᑎᑦ, ᐲᖅᑕᐅᑎᑦᑎᓗᑎᑦ, ᓯᕗᓂᐊᒍᑦ ᑭᖑᓂᐊᒍᓪᓗ ᐃᕐᓂᓚᐅᖅᑎᓪᓗᒋᑦ ᑲᒪᒋᔭᐅᓗᑎᑦ, 
ᐃᕐᓂᓱᓐᓂᖏᑦ, ᐃᕐᓂᓱᓚᐅᖅᑎᓪᓗᒋᑦ ᓇᓖᕌᕋᒃᓴᑦ, ᐃᕐᓂᒍᓐᓇᐃᓪᓕᑎᑕᐅᓂᖏᑦ ᐊᒻᒪᓗ ᐋᓐᓂᐊᕐᕕᓕᕆᓂᕐᒧᑦ ᐅᓐᓂᕐᓘᑏᑦ 
ᐊᐅᓚᓂᖏᑦ. 

 

ᑯᔭᓐᓂᒃᑯᑦ ᐋᓐᓂᐊᖅᑕᐃᓕᒪᓂᕐᒧᑦ ᐃᓕᓐᓂᐊᑎᑦᑎᓂᖅ 
ᐊᒥᓱᑦ ᐃᓄᐃᑦ ᐊᑲᐅᒃᓴᙲᓐᓇᕈᓐᓇᕐᒪᑕ ᐅᖃᐅᓯᖃᕐᓗᑦ ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ 
ᐋᓐᓂᐊᖅᑕᐃᓕᒪᔪᓕᕆᔭᐅᓂᖏᖕᓂᑦ. ᐃᓕᓐᓂᐊᕆᐊᖅᑎᑕᐅᕙᓚᐅᖅᓯᒪᓪᓗᑎᑦ ᐊᒻᒪᓗ ᑭᖑᕚᖏᑦ ᐊᑦᑐᐃᓂᖃᖅᓯᒪᓕᕐᓂᖏᑦ ᐃᓄᐃᑦ 
ᐃᓕᒃᓯᒪᕗᑦ ᑕᓗᕈᒃᑯᓂᕐᒥᒃ ᓂᐸᐃᑦᑑᓗᑎᓪᓗ ᒪᑐᐃᖓᕙᓚᐅᖅᓯᒪᒐᓗᐊᖅᑐᓂ ᐅᖃᐅᑕᐅᓗᓂ ᐊᒻᒪᓗ ᑲᒪᒋᔭᐅᒋᐊᕐᔫᒥᓇᓱᐊᖅᑐᓂ ᑯᔭᓐᓂᕐᒨᖓᔪᑦ. 
ᑕᐃᒪᐃᒃᑲᓗᐊᖅᑎᓪᓗᒋᑦ, ᑯᔭᓐᓂᕐᒧᑦ ᐋᓐᓂᐊᖅᑕᐃᓕᒪᓂᖅ ᐃᓕᓐᓂᐊᑎᑦᑎᓂᖏᑦ ᐃᓕᓐᓂᐊᕐᕕᓐᓂ ᓄᓇᓕᓐᓂᓗ ᐱᐅᓯᕙᓪᓕᐊᒐᓛᑉᐳᖅ ᐊᒻᒪᓗ 
ᖃᕋᓴᐅᔭᒃᑯᑦ ᐅᖃᓕᒫᕋᒃᓴᐅᔪᑦ ᕿᑐᕐᖏᐅᕈᑎᓕᕆᔾᔪᑎᖏᑦ ᐋᓐᓂᐊᖅᑕᐃᓕᒪᓗᑎᑦ ᑐᑭᓯᒋᐊᕈᑏᑦ ᐊᑐᐃᓐᓇᐅᓪᓗᑎᑦ, ᐱᖃᓯᐅᑎᓪᓗᒋᑦ ᓄᓇᕗᒻᒥ 
ᐃᑉᐱᒋᑦᑎᐊᖅᐳᖓ, ᐸᐅᒃᑑᑏᑦ ᐃᓄᐃᑦ ᖃᐅᔨᒪᔪᒪᓂᕆᓲᖏᑦ, ᖃᐅᔨᓴᕐᓂᕐᒧᑦ ᐱᓕᕆᐊᖅ ᕙᐃᔅᕗᒃᑯᑎᒍᑦ. ᓄᓇᕕᒻᒥ ᐱᐅᔪᖅ 
ᐊᑦᑐᖅᑕᐅᓗᓂ, ᐱᐅᙱᑦᑐᖅ ᐊᑦᑐᖅᑕᐅᓗᓂ ᐱᓕᕆᐊᖓ ᐊᒻᒪᓗ ᐃᓱᒪᒋᐊᕐᔫᒥᒋᑦ ᐱᒋᐊᓚᐅᙱᓐᓂᕐᓂ ᑯᔭᓐᓂᒃᑯᑦ 
ᐃᓕᓐᓂᐊᑎᑦᑎᒍᑎᖏᑦ ᐊᒻᒪᓗ ᑲᑐᔾᔨᖃᑎᒌᑦ ᓯᖓᐃᔪᓄᑦ ᐊᒻᒪᓗ ᐊᕐᓇᐃᑦ ᕿᑐᕐᖏᐅᑎᓕᐅᕈᓐᓇᐅᑎᖏᖕᓂᑦ ᓘᒃᑖᑦ ᑲᓇᑕᒥ 
ᐃᑭᐊᖅᑭᕕᖓ ᑯᔭᓐᓂᖅ & ᐃᕝᕕᑦ. 

ᐋᓐᓂᐊᓯᐅᖅᑏᑦ ᐅᑭᐅᖅᑕᖅᑐᑉ ᓄᓇᓕᖏᑕ ᐋᓐᓂᐊᕐᕕᖏᖕᓂ ᑐᑭᓯᒋᐊᖅᑎᑦᑎᓲᑦ ᑯᔭᓐᓂᒃᑯᑦ ᐊᐃᑦᑑᑕᐅᕙᑦᑐᑦ ᒥᒃᓵᓄᑦ, ᖃᐅᔨᓴᖅᑕᐅᔾᔪᑎᓂᑦ ᐃᓅᓕᓴᐅᑎᓂᓪᓗ; 
ᓯᖓᐃᑦᑕᐃᓕᒪᒍᑎᓂᑦ; ᓯᖓᐃᔭᐅᔪᒥᑦ ᐲᖅᑕᐅᑎᑦᑎᓂᕐᒧᑦ ᐊᒻᒪᓗ ᕿᓚᒃᑕᐅᔪᑦ, ᑕᐃᔭᐅᕙᒻᒥᔪᑦ ᕿᑐᕐᖓᖅᑖᖁᓐᓇᐃᓪᓕᑎᑕᐅᓯᒪᓪᓗᑎᑦ. ᑭᓯᐊᓂᓕ, ᐱᐅᔪᓂᖏᑦ 
ᑐᑭᓯᒋᐊᕈᑏᑦ ᐊᒻᒪᓗ ᐃᓅᓯᓕᕆᔭᐅᓂᖏᑦ ᐊᔾᔨᒌᙱᑐᒻᒪᕆᐅᒍᓐᓇᖅᑐᑦ ᒪᓕᑦᑐᒋᑦ ᐋᓐᓂᐊᓯᐅᖅᑏᑦ ᐊᑐᓂ ᐊᑲᐅᒃᓴᕐᓂᖏᑦ ᐅᖃᐅᓯᖃᕐᓗᑎᑦ 
ᑕᒪᒃᑯᓂᖓ, ᖃᓄᖅ ᐅᓪᓗᒥᐅᔪᖅ ᖃᐅᔨᒪᓂᖏᑦ ᐊᒻᒪᓗ ᐅᖃᖃᑎᖃᕈᓐᓇᕐᓂᖏᑦ ᐊᕐᓇᓂᖏᑦ ᐃᓄᖕᓂᑦ ᖃᓄᐃᑦᑑᒻᒪᖔᑕ ᐊᒻᒪᓗ ᑭᙴᒪᒋᔭᖏᑦ. 
ᐃᖅᑲᓇᐃᔭᖅᑎᑭᔅᓴᓗᐊᕐᓂᖅ, ᓄᖅᑲᖃᑦᑕᑐᓪᓗ ᐊᒥᓱᑦ ᐃᖅᑲᓇᐃᔭᖅᑏᑦ, ᐃᓐᓄᒃᑕᐅᓯᒪᙱᑦᑐᑦ ᐊᒻᒪᓗ ᐋᓐᓂᐊᔪᒻᒪᕆᖕᓄᑦ ᑐᐊᕕᕐᓇᖅᑐᓄᓪᓗ 
ᐸᖅᑭᔭᐅᔭᕆᐊᓖᑦ ᐱᐅᔫᒍᓐᓃᖅᑎᑦᑎᒍᓐᓇᖅᐳᑦ ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᔭᐅᓂᕐᒧᑦ 
ᑐᑭᓯᒋᐊᕈᑎᖏᑦ ᐊᒻᒪᓗ ᐃᓅᓯᓕᕆᔭᐅᓂᖏᑦ. 

 

ᓯᖓᐃᑦᑕᐃᓕᑎᑦᑎᒍᑏᑦ 
ᐋᓐᓂᐊᓯᐅᖅᑏᑦ, ᐃᕐᓂᓱᒃᓰᔩᑦ ᐊᒻᒪᓗ ᓘᒃᑖᑦ ᐄᔭᒐᖅᑎᑦᑎᒍᓐᓇᖅᐳᑦ ᓯᖓᐃᑦᑕᐃᓕᒪᑎᑦᑎᒍᑎᓂᑦ, ᐅᕕᓂᒨᕆᐊᓕᖕᓂᑦ ᐊᒻᒪᓗ 
ᐅᑦᑐᒃᑯᑦ ᐅᓕᖏᖕᓂᑦ ᐊᒻᒪᓗ ᑲᐱᓯᒍᓐᓇᖅᑐᑦ ᑎᐊᐳ ᐳᕈᕕᐅᕋᓂ ᐊᒥᓱᓂᑦ ᓄᓇᓕᐅᔪᓂᑦ. ᐊᑦᑐᐃᑦᑕᐃᓕᒪᑎᑦᑎᒍᑏᑦ ᓲᕐᓗᒃ 
ᐅᓱᕐᒧᑦ ᐴᑦ ᐊᑐᐃᓐᓇᐅᒪᓲᑦ ᐋᓐᓂᐊᕕᓂ, ᑭᓯᐊᓂᓕ ᐋᓐᓂᐊᕐᕕᓕᐊᖅᑐᑦ ᐱᑦᑕᐃᓕᓲᑦ ᑲᙳᓇᖅᑐᒦᓐᓂᖏᖕᓄᑦ. 
ᐴᖅᑕᐅᓯᒪᓪᓗᑎᑦ ᐃᓪᓕᐊᓄᑦ ᓯᖓᐃᑦᑕᐃᓕᒪᑎᑦᑎᒍᑏᑦ ᐴᖅᑕᐅᔭᕆᐊᓖᑦ ᓘᒃᑖᕐᒧᑦ ᑕᐃᒪᐃᒻᒪᓪᓗ ᐊᑐᕋᒃᓴᐅᓗᐊᕌᓗᒃᐸᙱᓚᑦ 
ᐊᒻᒪᓗ ᐊᐅᓪᓚᕆᐊᖃᓲᑦ ᓄᓇᓕᖏᑕ ᓯᓚᑖᓄᑦ ᓘᒃᑖᕐᒧᑦ ᐃᓪᓕᐊᕐᒨᕆᐊᓕᖕᓂᑦ ᐋᖅᑭᒃᓯᕕᐅᓂᐊᕐᒪᑕ. 
ᓯᖓᐃᑦᑕᐃᓕᒪᑎᑦᑎᒍᑏᑦ ᐄᔭᒐᑦ ᐊᑭᖃᙱᑦᑐᑦ ᑕᐃᒃᑯᓄᖓ ᓇᓪᓕᐅᒃᑯᒫᖅᓯᒪᙱᑦᑐᓄᑦ ᐋᓐᓂᐊᕐᕕᓕᐊᖅᑐᖅᓯᐅᑎᑖᓲᓄᑦ. 

 

ᐄ’, ᐅᖃᐅᓯᖃᖃᑎᒌᙱᓐᓂᑦᑎᓐᓄᑦ ᑲᓱᖅᓯᒪᒋᕗᖅ ᐅᖃᐅᓯᕗᑦ ᐊᓯᐅᓕᕐᓂᖓᓂᒃ, ᐃᓕᓐᓂᐊᙱᓪᓗᓂ ᐃᓐᓇᐃᑦ 
ᑕᐃᒎᓯᖏᖕᓂᑦ ᑯᔭᓐᓂᕐᒧᑦ ᕿᑐᕐᖏᐅᕈᑎᓕᕆᓂᕐᒧᓪᓗ ᐱᔾᔪᑎᓂᑦ. ᐊᓪᓛᓘᓐᓃᑦ ᑐᓵᔩᑦ ᖃᐅᔨᒪᙱᑦᑐᑦ ᑕᐃᒎᓯᖏᖕᓂ 
ᐃᓕᓐᓂᐊᕆᐊᖅᑎᑕᐅᕙᓚᐅᖅᓯᒪᒍᑎᑦ.  — ᐊᕐᓇᖅ ᓄᓇᕗᒻᒥᐅᖅ 

 

ᓯᖓᐃᓕᖅᑎᑕᐅᓇᓱᐊᕐᓗᓂ ᑲᒪᒋᔭᐅᓂᖏᑦ 
ᐱᔭᐅᔪᒪᓗᐊᕌᓗᒃᐸᙱᒃᑲᓗᐊᖅᑎᓪᓗᒍ ᑕᒪᓐᓇ ᐃᑲᔪᖅᑕᐅᓗᑎᑦ ᐊᕐᓇᐃᑦ ᓯᖓᐃᓕᕐᓂᐊᕐᒪᑕ, ᐊᒃᓱᕈᕐᓇᕈᑎᖃᕈᓐᓇᕐᒥᔪᑦ 
ᐊᑐᕋᓱᐊᕐᓗᑎᑦ ᓯᖓᐃᓇᓱᐊᕐᓂᕐᒧᑦ ᑲᒪᒋᔭᕕᖓᓄᑦ, ᑲᓇᑕᑉ ᐊᕕᑦᑐᖅᓯᒪᔪᖏᖕᓄᑦ/ᑲᓇᑕᑉ ᐅᑭᐅᖅᑕᖅᑐᖓᑕ 
ᐊᕕᑦᑐᖅᓯᒪᓂᖓᓄᑦ ᐋᓐᓂᐊᕐᕕᓕᐊᖅᑐᖅᓯᐅᑏᑦ ᓇᓪᓕᐅᒃᑯᒫᖅᓯᒪᕙᙱᒻᒪᑕ. ᑕᒪᓐᓇ ᐃᓱᒫᓘᑎᒋᔭᐅᔪᓐᓇᕆᕗᖅ 
ᐊᒥᓲᓗᐊᖅᑐᑦ ᑯᔭᓐᓂᒃᑯᑦ ᖁᐱᕐᕆᖃᑦᑕᓲᑦ ᓯᖓᐃᓪᓕᑎᑦᑎᒍᓐᓇᐃᓪᓕᓲᖑᖕᒪᑕ. ᑕᒪᐃᓐ ᓯᖓᐃᓕᖅᑎᑕᐅᓇᓱᐊᕐᓗᓂ 
ᑲᒪᒋᔭᐅᓂᖏᑦ ᐃᓄᐃᑦ ᓄᓇᖓᓐᓂ ᐊᐅᓪᓚᕆᐊᖃᓲᑦ ᐊᒻᒪᓗ ᐊᑭᑐᔪᒻᒪᕆᐅᓪᓗᓂ ᐊᒥᓲᓂᖅᓴᓄᑦ ᐃᓄᖕᓄᑦ 
ᐊᑭᓕᐅᑕᐅᔪᓐᓇᖅᐸᙱᑦᑐᓂ. 

 

 

 



ᐃᓄᐃᑦ ᐊᕐᓇᐃᑦ ᐊᒻᒪᓗ ᕿᑐᕐᖏᐅᕈᑎᓕᕆᔭᐅᓂᖏᑦ ᐋᓐᓂᐊᖅᑐᓕᕆᔨᓄᑦ 2019 

3 ᐸᐅᒃᑑᑏᑦ ᐃᓄᐃᑦ ᐊᕐᓇᐃᑦ ᑲᓇᑕᒥ 

 

 

ᑐᐊᕕᕐᓇᖅᑐᒃᑯᑦ ᐄᓯᓂᖅ ᓯᖓᐃᑦᑕᐃᓕᒪᑎᑦᑎᒍᑎᒥᒃ 
ᑐᐊᕕᕐᓇᖅᑐᒃᑯᑦ ᐄᓯᓂᖅ ᓯᖓᐃᑦᑕᐃᓕᒪᑎᑦᑎᒍᑎᒥᒃ (“ᖃᐅᑉᐸᕈᖅᐸᑦ ᐅᓪᓛᒃᑯᑦ” ᐄᔭᒐᖅ, ᐊᓯᐊᓂ ᓯᖓᐃᑦᑕᐃᓕᒪᒍᑎᒥᒃ ᐊᑐᕐᓗᓂ ᐊᒻᒪᓗ ᐃᐊᓚ) 
ᐊᑐᖃᑦᑕᓲᑦ ᐃᓪᓕᐊᕐᒨᕆᐊᓕᒻᒥᒃ ᓯᖓᐃᑦᑕᐃᓕᒪᖁᓪᓗᒋᑦ ᑕᐃᑲᓂ ᐅᓪᓗᓂᑦ ᑯᔭᓚᐅᖅᑎᓪᓗᒋᑦ ᐱᔭᐅᔪᓐᓇᓲᖑᕗᑦ ᓄᓇᓖᑦ ᐋᓐᓂᐊᕐᕕᖏᓐᓂ 
ᖁᓄᔪᕐᓂᐊᖅᑐᖃᖅᑐᒥᓂᐅᒍᓂ ᐊᒻᒪᓗ ᐅᓱᕐᒧᑦ ᐴᕐᒥᒃ ᐊᑐᖅᑐᖃᕐᓂᙱᒃᑯᓂ. ᖃᐅᔨᒪᔭᐅᙱᓚᖅ ᖃᓄᑎᒋ ᐅᔾᔨᕈᓱᒻᒪᖔᑕ ᐊᒻᒪᓗ ᓈᒻᒪᒃᓴᕋᔭᕐᒪᖔᑕ 
ᐃᓄᐃᑦ ᐊᕐᓇᐃᑦ ᑕᒪᒃᑯᓂᖓ ᑐᐊᕕᕐᓇᖅᑐᖅᑎᒍᑦ ᓯᖓᐃᑦᑕᐃᓕᑎᑦᑎᒍᑎᓂᑦ ᐄᔭᒐᕐᓂᑦ ᐅᕝᕙᓘᓐᓃᑦ ᖃᓄᑎᒋ ᓱᑲᑦᑐᒃᑯᑦ ᓄᓇᓕᖕᓂ ᐋᓐᓂᐊᕕᒻᒥ 
ᐃᖅᑲᓇᐃᔭᖅᑎᖏᑦ ᐊᑐᐃᓐᓇᐅᒪᑎᑦᑎᒍᓐᓇᕋᔭᕐᒪᖔᖅ ᑐᑭᓯᒋᐊᕈᑎᓂᑦ ᐊᑐᖅᑎᑦᑎᓗᑎᓪᓗ. 

ᐱᒻᒪᕆᐊᓘᕗᖅ ᐊᕐᓇᐃᑦ ᐱᕕᖃᕈᑎᑦ ᐃᓱᒪᒃᓴᖅᓯᐅᕐᓗᑎᑦ ᓇᓖᕌᕋᒃᓴᖏᖕᓂ. ᑕᐃᒪᐃᖁᔭᐅᓗᐊᖅᐳᖅ, ᑐᑭᓯᒋᐊᕈᑏᑦ 
ᐅᓂᒃᑲᐅᑕᐅᖃᑦᑕᕆᐊᓖᑦ ᐊᑕᐅᓯᐊᙱᓪᓗᒋᑦ ᐱᔨᑦᑎᕋᖅᑕᐅᔪᒥᒃ ᐃᓱᒪᒃᓴᖅᓯᐅᕈᑎᖃᖁᓪᓗᒍ ᓂᕈᐊᒐᒃᓴᖏᖕᓂ, 
ᐊᐱᖅᓱᕐᓗᑎᑦ, ᑐᓴᕆᐊᕐᕕᖃᕐᓗᑎᑦ ᐃᒪᒥᓂᒃ ᐃᑲᔪᖅᑐᐃᕙᑦᑐᓂᑦ ᐊᒻᒪᓗ ᐃᓱᒪᓕᐅᓕᕐᒥᓗᑎᑦ. — ᐊᕐᓇᖅ 
ᐃᓄᕕᐊᓗᐃᒻᒥᐅᑕᖅ ᓄᓇᖓᓂ 

 
 
 

ᓯᖓᐃᔭᐅᔪᒥᒃ ᐲᖅᑎᑕᐅᒃᑲᐃᓂᖅ 
ᓄᓇᓕᓐᓂ ᐋᓐᓂᐊᕕᓐᓂ ᐋᓐᓂᐊᓯᐅᖅᑏᑦ, ᐃᓂᕐᓱᒃᓰᔩᑦ, ᐋᓐᓂᐊᓯᐅᖅᑏᑦ ᐊᒻᒪᓗ ᓘᒃᑖᑦ ᐃᕐᓂᓱᒃᓰᒍᑕᐅᓂᐊᖅᑐᓂᑦ 
ᓇᓖᕌᕋᒃᓴᓂᑦ ᐃᓅᓯᓕᕆᕙᑉᐳᑦ ᐊᕐᓇᒧᑦ ᓯᖓᐃᖏᓐᓇᓂᐊᖅᑐᒧᑦ ᐅᕝᕙᓘᓐᓃᑦ ᐲᖅᑎᑕᐅᒃᑲᐃᖁᔨᔪᒧᑦ. ᑭᓯᐊᓂᓕ, 
ᐊᑲᐅᒋᔭᐅᙱᓐᓂᕐᒥᓂᒃ ᖃᐅᔨᑎᑕᐅᓲᖑᕗᑦ ᐊᒻᒪᓗ ᐊᑲᐅᒃᓴᕈᓐᓃᖅᑎᑕᐅᓪᓗᑎᑦ ᑎᒍᐊᖅᑐᑦ ᐊᒻᒪᓗ ᐲᖅᑕᐅᓂᖓᓄᑦ ᓯᖓᐃᔭᖓᑕ ᐃᓅᓯᓕᕆᔭᐅᓗᑎᑦ. ᓯᕗᓪᓕᖅᐹᑦ ᐱᖓᓱᑦ 
ᑕᖅᑭᖏᑦ ᐲᖅᑕᐅᓲᖑᕗᑦ ᐃᓅᕕᒻᒥ, ᔭᓗᓇᐃᑉ, ᐃᖃᓗᐃᑦ, ᑰᒡᔪᐊᖅ ᐊᒻᒪᓗ ᓴᐃᓐᑦ. ᔮᓐᔅ. ᑭᖑᓪᓕᖅ ᐱᖓᓱᑦ ᑕᖅᑭᖏᑦ ᐲᖅᑕᐅᒍᓐᓇᓲᑦ ᐊᖏᓂᖅᓴᓂ ᓄᓇᓕᐸᐅᔭᕐᓂᑦ. ᑭᓯᐊᓂᓕ 
ᐋᓐᓂᐊᕐᕕᓕᐊᖅᓯᒪᔪᖅ ᐅᑭᐅᑭᒃᑯᓂ, ᐊᐃᑉᐸᖃᖅᑎᑕᐅᕙᙱᓚᑦ ᐊᐅᓪᓚᖃᑎᒃᓴᒥᓂᒃ ᐋᓐᓂᐊᕐᕕᓕᐊᖅᑎᓪᓗᒋᑦ. ᐲᖅᑎᑕᐅᑲᐃᓚᐅᖅᑎᓪᓗᒋᑦ ᑭᖑᓂᐊᒍᑦ ᑲᒪᒋᔭᐅᕙᑦᑐᑦ ᓄᓇᓕᓐᓂ 
ᐋᓐᓂᐊᕐᕕᒻᒥ ᐃᓅᓯᕆᔭᐅᖃᑦᑕᕆᐊᓕᐅᒐᓗᐊᑦ ᑭᓯᐊᓂᓕ ᑕᐃᒪᐃᑕᐅᓗᐊᕌᓗᒃᐸᙱᑦᑐᑦ ᐃᑉᐱᓐᓂᐊᓂᒃᑯᑦ ᐃᓱᒪᒃᑯᓪᓗ ᓱᖏᐅᑎᔭᕆᐊᖃᖅᑎᓪᓗᒋᑦ. 

 

[ᐱᑕᖃᓗᐊᕌᓗᙱᒻᒪᑦ] ᑭᖑᓂᐊᒍᑦ ᑲᒪᒋᔭᐅᓂᕐᒧᑦ ᐃᑲᔪᖅᑐᐃᔾᔪᑎᖕᓂ ᕿᑐᕐᖏᐅᕈᑎᒃᑯᑦ ᑲᒪᒋᔭᐅᔪᖃᓚᐅᖅᑎᓪᓗᒍ. ᒪᒃᑯᓐᓂᖅᓴᐃᑦ ᐊᕐᓇᐃᑦ 
ᐃᓱᒪᒋᔭᖃᕈᓐᓂᕋᓱᐊᕈᓐᓇᓲᑦ [ᐲᖅᑎᑕᐅᒃᑲᐃᓚᐅᕐᓂᕐᒥᓂᒃ] ᐃᑲᔪᖅᑐᖅᑕᐅᔭᕆᐊᖃᓪᓚᕆᒃᑲᓗᐊᖅᑎᓪᓗᒍ. 
ᐃᓐᓇᐅᓂᖅᓴᐃᑦ ᐊᕐᓇᐃᑦ ᐅᖃᖃᑎᖃᕈᓐᓇᓲᑦ ᐃᓚᒥᓂᒃ ᑭᓯᐊᓂᓕ ᐃᑲᔪᖅᑐᖅᑕᐅᓗᐊᕌᓗᒃᐸᒐᑎᑦ — ᐊᕐᓇᖅ ᓄᓇᕗᒻᒥᐅᖅ 

 
 

ᓯᕗᓂᐊᒍᑦ ᐃᕐᓂᓚᐅᙱᑦᑎᓪᓗᒍ ᐊᒻᒪᓗ ᑭᖑᓂᐊᒍᑦ ᐃᕐᓂᓚᐅᖅᑎᓪᓗᒍ ᐃᓕᓐᓂᐊᑎᑦᑎᒍᑏᑦ ᐊᒻᒪᓗ ᐸᖅᑭᓂᖅ 
ᓯᕗᓂᐊᒍᑦ ᐃᕐᓂᓚᐅᙱᑦᑎᓪᓗᒍ ᐊᒻᒪᓗ ᑭᖑᓂᐊᒍᑦ ᐃᕐᓂᓚᐅᖅᑎᓪᓗᒍ ᐃᓕᓐᓂᐊᑎᑦᑎᒍᑏᑦ ᐊᒻᒪᓗ ᐃᑲᔪᖅᑐᖅᑕᐅᔾᔪᑎᖏᑦ 
ᐃᓄᖕᓄᑦ ᐊᕐᓇᓄᑦ ᑲᒪᒋᔭᐅᓲᖑᕗᑦ ᐅᖁᒪᐃᓐᓂᓂᐊᕐᕕᒻᒥ/ᓄᓇᓕᓐᓂ ᐋᓐᓂᐊᕐᕕᒻᒥ, ᐃᓂᕐᓱᒃᓰᔨᓄᑦ ᐊᒻᒪᓗ 
ᐱᓕᒻᒪᒃᓴᖅᓯᒪᔪᒧᑦ ᐃᓄᖕᓄᑦ ᓯᖓᐃᔪᓂᑦ ᑲᒪᔨᐅᔪᑦ ᐃᓚᖏᖕᓂ ᓄᓇᓕᐅᔪᓂ. ᓯᖓᐃᔪᑦ ᐊᕐᓇᐃᑦ ᐊᑐᕈᓐᓇᓲᑦ ᓯᖓᐃᔪᓄᑦ 
ᐃᓕᓐᓂᐊᖅᑎᑦᑎᔪᖃᖅᑎᓪᓗᒍ ᐅᕝᕙᓘᓐᓃᑦ ᐊᑐᓂ ᐃᓛᒃᑰᖓᓗᑎᑦ ᐃᑲᔪᖅᑐᖅᑕᐅᓗᑎᑦ, ᑭᓯᐊᓂᓕ ᐊᑐᕈᓐᓇᕐᓂᖏᑦ 
ᐊᔾᔨᒌᙱᓐᓂᖃᐅᖅᐳᑦ ᒪᓕᑦᑐᒋᑦ ᐊᑐᐃᓐᓇᐅᒪᓂᖏᑦ ᐱᓕᒻᒪᒃᓴᖅᓯᒪᔪᑦ ᐃᓕᓴᐃᔨᑕᖃᕐᓂᖏᑦ. ᓄᓇᕕᒻᒥ, ᐃᓄᐃᑦ ᐊᒻᒪᓗ 
ᖃᓪᓗᓈᑦ ᐃᕐᓂᓱᒃᓰᔩᑦ ᓯᖓᐃᔪᓂᑦ ᑲᒪᑦᑎᐊᓲᑦ, ᐃᕐᓂᓱᒃᑐᖃᖅᑎᓪᓗᒍ ᐃᑲᔪᖅᐸᑦᑐᑎᑦ, ᐃᕕᐊᖏᒃᑯᑦ ᐊᒫᒪᑦᑎᑦᑎᔪᓂᑦ 
ᐃᑲᔪᖅᑐᐃᓪᓗᑎᑦ ᐊᒻᒪᓗ ᐃᕐᓂᓚᐅᖅᑎᓪᓗᒋᑦ ᐊᖏᕐᕋᖏᖕᓄᑦ ᐳᓛᕆᐊᓲᑦ ᑎᓴᒪᓂᑦ ᓄᓇᓕᐅᔪᓂᑦ. ᑕᒪᐃᓐᓂᓕ, 
ᐃᓱᒫᓘᑎᑕᖃᖅᐳᖅ ᐃᕕᐊᖏᒃᑯᑦ ᐊᒫᒪᑦᑎᑦᑎᓂᕐᒧᑦ ᐃᑲᔪᖅᑐᖅᑕᐅᔭᕆᐊᓕᖕᓂᑦ. 

 

ᐃᕐᓂᓱᖕᓂᖅ 
ᐊᒥᓲᓂᖅᓴᐃᑦ ᐃᓄᐃᑦ ᐊᕐᓇᐃᑦ ᓄᓇᓕᖏᖕᓂ ᐊᐅᓪᓚᓲᖑᕗᑦ 36 ᐱᓇᓱᐊᕈᓯᖓᓂ ᓯᖓᐃᑎᓪᓗᒋᑦ ᐅᖓᑖᓅᙱᑦᑐᖅ. 
ᐊᑦᑕᓇᖅᑐᒨᕐᓂᐅᓴᓱᒋᔭᐅᙱᑦᑐᑦ ᐃᕐᓂᓱᓕᖅᑎᓪᓗᒋᑦ ᐊᕕᑦᑐᖅᓯᒪᔪᓂ ᐋᓐᓂᐊᕕᖕᓂ ᐃᕐᓂᒋᐊᖅᑐᓲᑦ ᐃᓅᕕᒃ, 
ᐃᖃᓗᒃᑑᑦᓯᐊᖅ, ᑲᖏᖅᖠᓂᖅ, ᐃᖃᓗᐃᑦ ᐊᒻᒪᓗ ᕼᐊᐱ ᕚᓕ−ᒎᔅ ᕙᐃ. ᓄᓇᕕᒻᒥ ᐊᕐᓇᐃᑦ ᐃᕐᓂᔪᓐᓇᓲᑦ ᐊᕕᑦᑐᖅᓯᒪᔪᓂ 
ᐃᕐᓂᓱᒃᓰᕕᓂ ᐅᕝᕙᓘᓐᓃᑦ ᐊᖏᕐᕋᖏᖕᓂ ᓄᓇᖃᕈᑎᑦ ᐃᓚᖏᖕᓂᑦ ᑎᓴᒪᓂᑦ ᓄᓇᓕᖕᓂ ᐃᕐᓂᓱᒃᓰᔨᖃᐅᖅᑐᓄᑦ − 90%−ᖏᑦ 
ᐊᕐᓇᐃᑦ ᓄᓇᕕᒻᒥ ᒫᓐᓇ ᐃᕐᓂᓱᒃᐸᑉᐳᑦ ᐊᕕᑦᑐᖅᓯᒪᔪᖏᖕᓂ. ᐊᑦᑕᓇᖅᑐᒨᕐᓂᐊᕋᓱᒋᔭᑦ ᓯᖓᐃᔪᑦ ᐊᕐᓇᐃᑦ ᐃᓂᕐᓱᓕᕈᑎᑦ 
ᐊᐅᓪᓚᖅᑎᑕᐅᓲᑦ ᐅᑯᓄᖓ ᔭᓗᓇᐃᑉ, ᐃᐊᑦᒪᓐᑕᓐ, ᕕᓂᐱᒡ, ᐋᑐᕚ, ᒪᓐᑐᕆᐊᓪ ᐊᒻᒪᓗ ᓴᐃᓐᑦ. ᔮᓐᔅ. 

 

ᐃᕐᓂᓱᒃᓰᔪᖃᖅᑎᓪᓗᒍ ᐊᑦᑕᓇᙱᑦᑎᐊᑐᒃᑯᑦ ᐃᓄᒃᑎᑑᖅᑐᒧᑦ ᓄᓇᓕᒻᒥᐅᑕᕐᒧᑦ ᐊᕐᓇᒧᑦ ᐃᕐᓂᓲᒃᓰᑎᑦᑎᔪᖃᓲᖅ. ᐱᐅᓛᖑᕗᖅ ᐃᓂᕐᓗᓂ.  
— ᐊᕐᓇᖅ ᓄᓇᕕᒻᒥᐅᖅ 

 
 
 
 
 
 
 



ᐊᑐᕈᓐᓇᕐᓂᖅ, ᐃᑉᐱᒋᔭᐅᑦᑎᐊᕐᓂᖅ ᐊᒻᒪᓗ ᐊᖏᕐᓂᖅ: 

4 ᐸᐅᒃᑑᑏᑦ ᐃᓄᐃᑦ ᐊᕐᓇᐃᑦ ᑲᓇᑕᒥ 

 

 

ᐊᖏᕐᕋᒥ ᐊᐅᓪᓚᕐᓗᓂ ᐃᕐᓂᔭᖅᑐᕐᓗᓂ ᐸᕝᕕᓴᓐᓇᑐᒻᒪᕆᐅᕗᖅ ᐃᓚᒌᑦ ᐃᓅᓯᖏᖕᓄᑦ ᐊᒻᒪᓗ ᐊᑖᑕᒋᔭᐅᔪᖅ−ᐱᐊᕋᕐᓗ ᓇᒡᓕᑦᑎᒌᓕᕈᓐᓇᖃᑦᑕᕈᓐᓂᕐᓇᖅᑐᓂ ᐊᒻᒪᓗ 
ᐅᒃᓱᕈᕐᓇᑐᒻᒪᕆᐅᓕᓲᖅ ᐊᒥᓱᓄᑦ ᐊᕐᓇᓄᑦ ᐃᓚᒥᓄᓪᓗ. ᓄᓇᕗᒻᒥ ᐊᓯᖏᖕᓂ, ᐊᐅᓪᓚᕈᑏᑦ ᐊᑭᓕᖅᑕᐅᓲᖑᓪᓗᑎᑦ ᐱᐊᕋᕐᓂᑦ ᐊᒫᒪᑦᑎᑦᑎᑎᓪᓗᒋᑦ ᐊᓈᓇᖏᑦ ᕿᑐᕐᖓᒥᓂᒃ 
ᐅᑭᐅᓖᑦ 2-ᓂᑦ ᑐᖔᓂ, ᒐᕙᒪᒃᑯᑦ ᑭᓯᐊᓂ ᐊᑭᓖᓲᖑᕗᑦ ᐊᕐᓇᓂᑦ ᐊᑕᐅᓯᑐᐊᑯᓗᖕᒥᒃ ᐊᐅᓪᓚᐅᔾᔨᔨᖃᕐᓗᑎᑦ ᐊᒻᒪᓗ ᑮᓇᐅᔭᖃᑦᑎᐊᖅᐸᙱᓐᓂᖏᖕᓄᑦ ᐅᕝᕙᓘᓐᓃᑦ 
ᐊᑭᓕᕆᐊᓖᑦ ᐋᖅᑭᓱᖅᑕᐅᔭᕆᐊᖃᙱᓐᓂᖏᖕᓄᑦ ᐊᐅᓪᓚᖃᑎᒋᔭᐅᓗᑎᑦ ᕿᑐᕐᖓᕆᔭᐅᔪᑦ ᐅᕝᕙᓘᓐᓃᑦ ᐃᓚᒌᑦᑐᑦ, ᕿᒪᑦᑕᐅᔭᕆᐊᖃᓕᓲᖑᕗᑦ. ᐊᕐᓇᐃᑦ ᐅᑕᖅᑭᓲᑦ 
ᐃᓂᕐᕕᒃᓴᒥᓂᒃ ᐋᓐᓂᐊᕕᓕᐊᖅᑐᓄᑦ ᓇᔪᒐᖏᖕᓂ, ᑐᔪᕐᒥᕕᒻᒥ ᐅᕝᕙᓘᓐᓃᑦ ᐱᖃᑎᖏᖕᓂᑦ ᐃᓚᒥᓂᓪᓘᓐᓃᑦ ᑐᔪᕐᒥᓪᓗᑎᑦ ᒪᓕᑦᑐᒋᑦ 
ᐊᑐᐃᓐᓇᐅᒪᓂᖏᑦ ᑕᒪᒃᑯᐊ. ᑕᒪᓐᓇ ᐊᒃᓱᕈᕐᓇᑐᒻᒪᕆᐅᕗᖅ ᓯᕗᓪᓕᖅᐹᒥᒃ ᐃᕐᓂᒋᐅᕐᓂᓴᐅᔪᓄᑦ ᐊᒻᒪᓗ ᒪᒃᑯᓐᓂᖅᓴᓄᑦ ᐊᕐᓇᓄᑦ 
ᐊᐅᓪᓚᓕᒪᙱᑦᑐᓄᑦ. ᑕᐃᒪᐃᖔᖅᐳᖅ, ᑕᒪᒃᑯᐊ ᐅᓗᕆᐊᓇᖅᑐᒨᖅᑎᑎᑦᑕᐃᓕᒪᔾᔪᑕᐅᒐᓗᐊᖅᑎᓪᓗᒋᑦ ᐃᕐᓂᓗᓂ, ᓄᓇᓕᑉ ᐊᓯᐊᓂ 
ᐃᕐᓂᔭᖅᑐᖅᓯᒪᔪᑦ ᐊᓈᓇᒋᔭᐅᔪᒥᒃ ᐱᐊᕋᕐᒥᓂᓪᓗ ᐊᒃᓱᕈᕐᓇᓕᖅᑎᑦᑎᓲᑦ, ᓯᕘᕋᓕᖅᑎᑎᓪᓗᑎᑦ ᐊᒻᒪᓗ ᓄᒫᓱᓗᐊᓕᖅᑎᑎᓪᓗᑎᑦ 
ᐊᐅᓪᓚᕆᐊᖃᓕᕋᐃᒻᒪᑕ. 

 

ᐃᕐᓂᕋᑖᓚᐅᖅᑎᓪᓗᒋᑦ ᐊᖅᓵᖅᑕᐅᓂᖏᑦ ᕿᑐᕐᖓᒥᓂᒃ ᐃᓄᓕᕆᔨᒃᑯᓐᓄᑦ 
ᑕᐃᒪᐃᓗᐊᖅᐸᙱᑦᑑᒐᓗᐊᖅ, ᐃᓅᕋᑖᑦ ᐊᖅᓵᖅᑕᐅᓲᖑᕗᑦ ᐊᒻᒪᓗ ᑭᒃᑯᓕᒫᓄᑦ ᐋᓐᓂᓇᖅᑐᒻᒪᕆᐊᓘᓪᓗᓂ. ᐊᒥᓱᑦ ᐃᓄᐃᑦ 
ᐊᐱᖅᓱᖅᑕᐅᔪᑦ ᑖᔅᓱᒧᖓ ᑎᑎᖅᑲᓕᐊᒧᑦ, ᐅᖃᖃᑦᑕᓚᐅᖅᑐᑦ ᐊᖅᓵᖅᑕᐅᔪᓐᓇᕆᐊᖏᖕᓂᑦ ᐃᓚᖏᑦ ᐊᕐᓇᖏᑦ ᐃᕐᓂᓚᐅᖅᑎᓪᓗᒋᑦ. 
ᐊᒥᓱᑦ ᑕᒪᒃᑯᐊ, ᐊᕐᓇᐃᑦ ᖃᐅᔨᒪᕙᒌᖅᓯᒪᕙᓚᐅᖅᑐᑦ ᐊᖅᓵᖅᑕᐅᔪᓐᓇᕐᓂᐊᕆᐊᖏᑦ. ᐃᓄᓕᕆᔨᒃᑯᑦ ᐃᖅᑲᓇᐃᔭᖃᑎᖃᓲᑦ ᐊᕐᓇᓂᑦ 
ᐊᖅᓵᖅᑕᐅᓂᐅᓴᓂᖅᓴᓂᑦ ᐃᕐᓂᕋᑖᖅᑎᓪᓗᒋᑦ ᐊᕕᑕᐅᓂᐊᙱᒻᒪᑕ ᐊᒻᒪᓗ ᐃᑲᔪᖅᑐᖅᑕᒻᒪᕆᐅᖁᔭᐅᓪᓗᑎᑦ, ᐱᖃᓯᐅᑎᓪᓗᒋᑦ ᖃᐅᑕᒫᑦ 
ᐅᐸᑦᑕᐅᓲᑦ, ᐊᖏᕐᕋᖏᖕᓄᑦ ᐳᓛᕆᐊᖅᑕᐅᓪᓗᑎᑦ, ᐊᓯᖏᓪᓗ ᐃᕐᓂᔪᒥᓂᐅᓚᐅᖅᑎᓪᓗᒋᑦ. ᐃᓂᕐᓱᒃᓰᔨᐅᔪᖅ ᐃᓚᐅᖃᑕᐅᒐᐃᒻᒪᑦ, 
ᐃᓱᒪᒃᑯᑦ−ᐃᓅᓯᒃᑯᑦ ᐊᓈᓇᒋᔭᐅᔪᑉ ᐸᖅᑭᔭᐅᓂᖓᓄᑦ ᓄᖅᑲᑎᑦᑎᒋᐊᕐᔫᒥᓲᖑᒻᒥᔪᖅ ᑕᐃᒪᐃᒋᐊᖃᖅᑎᓪᓗᒍ. 

 

ᐃᕐᓂᒍᓐᓇᐃᓪᓕᑎᑕᐅᓂᖅ 
ᐃᓄᐃᑦ ᐊᕐᓇᐃᑦ ᑐᑭᓯᒋᐊᕈᓐᓇᓲᑦ ᐊᒻᒪᓗ ᐅᖃᐅᓯᖃᕐᓗᑎᑦ ᐃᕐᓂᒍᓐᓇᐃᓪᓕᑎᑕᐅᔪᒪᒍᓂ (ᐃᓂᕐᒍᓐᓇᐃᓪᓕᓗᓂ/ᕿᓚᒃᑕᐅᓗᓂ) ᓄᓇᓕᖓᑕ 
ᐋᓐᓂᐊᕐᕕᒻᒥ ᐃᖅᑲᓇᐃᔭᖅᑎᖏᖕᓄᑦ. ᒪᓕᑦᑐᒍ ᓇᒦᓐᓂᖏᑦ ᐊᕕᑦᑐᖅᓯᒪᔪᒥ, ᐊᕐᓇᐃᑦ ᐊᐱᕆᔭᐅᓲᑦ ᐅᑕᖅᑭᓗᑎᑦ ᐱᖓᓲᔪᖅᑐᑦ ᐱᓇᓱᐊᕈᓯᕐᓂ 
ᑎᑭᑦᑐᒍ ᑕᖅᑭᓄᑦ ᐱᖓᓱᓄᑦ ᕿᓚᒃᑕᐅᓗᑎᑦ ᖃᐅᔨᒪᓇᑦᑎᐊᖁᓪᓗᒍ ᐊᑲᐅᒃᓴᕋᓗᐊᕐᒪᖔᕐᒥᒃ ᐃᓱᒪᓕᐊᕐᒥᓂᒃ. ᓱᖅᑯᐃᓇᖅᓯᑎᑕᐅᓚᐅᙱᓚᖅ 
ᖃᓄᑎᒋ ᐅᑕᖅᑭᓲᖑᒻᒪᖔᑕ ᑖᔅᓱᒧᖓ ᐅᑕᖅᑭᒃᑲᓐᓂᖁᔭᐅᓯᒪᓂᖏᖕᓄᑦ. ᐊᓯᐊᒍᓪᓕ, ᐃᓚᖏᑦ ᐊᕐᓇᖏᑦ ᐃᕐᓂᕋᑖᖅᑎᓪᓗᒋᑦ 
ᕿᓚᒃᑕᐅᖁᔭᐅᓲᖑᕗᑦ. ᐃᕐᓂᒍᓐᓇᐃᓪᓕᑎᑕᐅᓲᑦ/ᕿᓚᒃᑕᐅᓲᑦ ᕼᐊᐱ ᕚᓕ−ᒎᔅ ᕙᐃᒥ, ᐳᕕᕐᓂᖅᑐᖅ, ᑰᒡᔪᐊᖅ, ᐃᖃᓗᐃᑦ ᐊᒻᒪᓗ 
ᓄᓇᓕᐸᐅᔭᕐᓂᑦ. ᑕᐃᒃᑯᐊᓴᐃᓐᓇᐃᑦ ᐊᐅᓪᓚᕐᓗᓂ ᐊᑐᐊᒐᖏᑦ ᐊᑐᖅᑕᐅᔭᕆᐊᖃᖅᐳᑦ ᑕᐃᒪᐃᓲᖑᔪᑦ ᐱᓚᒃᑕᐅᒋᐊᖅᑐᖅᑐᑦ 
ᐊᖏᓗᐊᙱᑦᑐᓂᑦ. 

 

ᐋᓐᓂᐊᕐᕕᓕᐊᖅᑐᓄᑦ ᐅᓐᓂᕐᓗᒃᑐᑦ ᐊᐅᓚᓂᖓ 
ᐋᓐᓂᐊᕐᕕᓕᒫᑦ ᐋᓐᓂᐊᕐᕕᓕᐊᖅᓯᒪᔪᓄᑦ ᐅᓐᓂᕐᓘᑎᖃᕐᕕᖃᐅᕋᓗᐊᖅᑎᓪᓗᒋᑦ, ᐊᒥᓱᑦ ᐃᓄᐃᑦ ᐊᕐᓇᐃᑦ ᐅᑉᐱᕈᓱᓗᐊᙱᓚᑦ ᑕᒪᔅᓱᒥᖓ 
ᐊᐅᓚᓂᐅᔪᒥᒃ ᐅᕝᕙᓘᓐᓃᑦ ᖃᐅᔨᒪᕙᙱᑦᑐᑦ ᑭᓇᒥᒃ ᖃᐅᔨᒃᑲᐃᔭᕆᐊᖃᕐᒪᖔᕐᒥᒃ. ᐊᒃᓱᕈᕐᓇᓂᖅᓴᐅᒐᔭᖅᐳᕐᓕ ᐊᕐᓇᐃᑦ 
ᐅᓂᒃᑲᐅᓯᖃᕐᓗᑎᑦ ᐊᑲᐅᙱᓕᐅᕈᑎᒥᓂᖏᖕᓂᑦ ᕿᑐᕐᖏᐅᕈᑎᖏᑕ ᐋᓐᓂᐊᕐᕕᓕᐊᖅᓯᒪᓂᖏᖕᓄᑦ ᐅᖃᐅᓯᖃᕐᓗᑎᑦ ᑕᒪᒃᑯᓂᖓ 
ᐱᔾᔪᑎᓂᑦ ᑲᑉᐱᖓᓱᓐᓂᖏᖕᓄᑦ ᑲᙳᓇᖅᑐᒦᑎᑕᐅᔾᔮᙱᒋᐊᖏᖕᓂᑦ. ᐅᓐᓂᕐᓗᒡᕕᒃᓴᐅᔪᑦ ᐊᑐᕋᒃᓴᐅᙱᒍᓐᓇᕐᒥᔪᑦ ᑕᐃᒃᑯᓄᖓ 
ᐃᑭᐊᖅᑭᔾᔪᑎᖃᙱᑦᑐᓄᑦ, ᖃᕋᓴᐅᔭᖃᙱᑦᑐᓄᑦ ᐅᕝᕙᓘᓐᓃᑦ ᐅᖄᓚᐅᑎᖃᙱᑦᑐᓄᑦ. ᐃᓄᐃᑦ ᐊᕐᓇᐃᑦ ᑲᑉᐱᐊᓱᒍᓐᓇᓲᑦ 
ᐅᓐᓂᕐᓘᑎᖃᕆᐊᒃᓴᖅ ᐱᔨᑦᑎᖅᑕᐅᑲᒻᒪᓐᓂᕐᒥᓂᒃ ᑲᒪᒋᔭᐅᑦᑎᐊᙲᓐᓇᕐᓂᐊᕋᓱᒋᓪᓗᑎᑦ ᐃᖅᑲᓇᐃᔭᖅᑎᓄᑦ ᓯᕗᓂᒃᓴᒥ. ᓴᙱᓂᐅᔪᓂᑦ 
ᓇᓕᒧᒌᙱᓐᓂᖃᐅᕐᔪᐊᕋᒥ ᐃᓄᐃᑦ ᐊᒻᒪᓗ ᖃᓪᓗᓈᑦ. ᐊᑕᐅᓯᖅ ᐊᕐᓇᖅ ᐋᓐᓂᐊᓂᕋᖅᑐᒻᒪᕆᐅᑎᓪᓗᒍ: 

ᐅᖃᐅᔾᔭᐅᓚᐅᖅᐳᖓ “ᖃᓄᕐᓕ ᓂᕆᐅᒃᑲᕕᑦ, ᐊᑭᖃᙱᑦᑐᒥᒃ ᐋᓐᓂᐊᕐᕕᓕᐊᖅᓯᒪᔪᑎᑦ” ᐊᒻᒪᓗ ᐅᓐᓂᕐᓘᑎᖃᕐᓂᕈᒪᓗ ᐊᑎᕋ 
ᑎᑎᕋᖅᑕᐅᒐᔭᖅᑐᖅ ᐋᓐᓂᐊᕐᕕᓕᐊᕈᓐᓇᐃᓪᓕᓗᖓᓗ — ᐊ   ᕐ ᓇ   ᓄ  ᓇᑦ   ᓯ  ᐊ   ᕗ  ᒥᒃᐅᖅ 

5 ᐸᐅᒃᑑᑏᑦ ᐃᓄᐃᑦ ᐊᕐᓇᐃᑦ ᑲᓇᑕᒥ 

 

 

ᐊᕝᕕᐊᕈᑎᖏᑦ ᕿᑐᕐᖏᐅᕈᑎᓕᕆᓂᕐᒧᑦ ᐋᓐᓂᐊᕐᕕᓕᕆᔭᐅᓗᓂ 
 

 
ᐊᒥᓲᒻᒪᑕ ᐊᕝᕕᐊᕈᑏᑦ ᕿᑐᕐᖏᐅᕈᑎᓕᕆᔭᐅᓂᕐᒧᑦ ᐋᓐᓂᐊᕐᕕᓕᕆᔭᐅᓗᓂ ᐃᓄᖕᓄᑦ ᐊᕐᓇᓄᑦ, ᐱᖃᓯᐅᑎᓪᓗᒋᑦ 
ᐅᑉᐱᕆᔭᐅᓲᖑᓂᑦ ᐊᒻᒪᓗ ᐱᒻᒪᕆᒋᔭᐅᓂᖏᑦ, ᐊᑲᐅᙱᓕᐅᕈᑏᑦ ᐊᑐᕆᐊᓯᓗᓂ, ᐋᓐᓂᓗᐊᖅᓯᒪᔪᓂᑦ ᑐᑭᓯᐅᒪᓗᓂ 
ᑲᒪᒋᔭᖃᕈᓐᓇᙱᓐᓂᖅ ᐊᒻᒪᓗ ᐃᓚᑰᓂᖏᑦ ᐱᔨᑦᑎᕋᕈᑏᑦ ᐊᒻᒪᓗ ᐱᓕᕆᐊᑦ. 

 
ᐅᑉᐱᕆᔭᐅᔪᑦ ᐊᒻᒪᓗ ᐱᒻᒪᕆᒋᔭᑦ 
ᐊᒥᓱᑦ ᐃᓄᐃᑦ ᐅᖃᐅᓯᖃᓗᐊᕈᓐᓇᙱᓚᑦ ᑯᔭᓐᓂᒃᑯᑦ ᖃᓄᐃᓲᖑᒍᒪᓂᖏᑦ, ᓯᖓᐃᑦᑕᐃᓕᒪᓂᖅ, ᐲᖅᑎᑕᐅᒃᑲᐃᓂᖅ ᐊᒻᒪᓗ 
ᓯᖓᐃᒍᓐᓇᐃᓪᓕᑎᑕᐅᓂᖏᑦ, ᐊᒃᓱᕈᕐᓇᕈᑎᒋᔭᐅᓕᓲᑦ ᐊᕐᓇᓄᑦ ᖃᐅᔨᓴᕐᓗᑎᑦ ᓇᓖᕌᖃᒃᓴᖏᖕᓂᑦ ᐊᒻᒪᓗ ᑐᑭᓯᐅᒪᓗᑎᑦ 
ᐃᓱᒪᓕᐅᕈᓐᓇᖁᓪᓗᒋᑦ. ᐃᓕᓴᐃᔩᑦ, ᐋᓐᓂᐊᕕᓕᕆᔩᑦ, ᐊᐃᑉᐸᕆᔭᐅᔪᑦ ᐊᒻᒪᓗ ᐃᓚᒋᔭᐅᔪᑦ ᓴᙱᔪᓂᑦ ᑕᐅᑦᑐᖃᕈᓐᓇᖅᑐᑦ 
ᐅᕝᕙᓘᓐᓃᑦ ᐅᖃᐅᓯᖃᕈᒪᙱᓪᓗᑎᑦ ᑕᒪᒃᑯᓂᖓ ᐱᔾᔪᑎᓂᑦ. ᑲᙳᓇᖅᑐᓕᕆᓂᖅ ᐱᔾᔪᑕᐅᒋᕗᖅ ᒥᑭᓂᖅᓴᐅᔪᓂᑦ 
ᓄᓇᓕᓐᓂᒃ ᐊᒻᒪᓗ ᐊᔭᐅᕆᔭᐅᔪᓐᓇᕆᕗᑦ ᓂᕆᐅᒋᔭᖃᕐᕕᐅᓗᑎᓪᓗ ᐃᓚᖏᑕ ᐊᕐᓇᐃᑦ ᕿᑐᕐᖓᖅᑖᖏᓐᓇᖃᑦᑕᕐᓗᑎᑦ. 
ᐃᓛᓐᓂᒃᑯᑦ, ᒪᒃᑯᓐᓂᖅᓴᑯᓗᐃᑦ ᐊᕐᓇᐃᑦ ᐅᖃᐅᔾᔨᕙᙱᑦᑐᑦ ᓯᖓᐃᓂᖏᖕᓂ ᐊᒻᒪᓗ ᐃᓂᕐᓚᐅᙱᓐᓂᕐᒥᓂᒃ 
ᑲᒪᒋᔭᐅᙲᓐᓇᓕᓲᖑᓪᓗᑎᑦ, ᐃᖅᑲᑐᖅᑕᐅᓂᐊᖅᑐᒋᒧᑦ ᒪᓕᑦᑐᒋᑦ ᐅᐸᖃᑦᑕᕐᓂᑯᒥᓂᖏᑦ ᐋᓐᓂᐊᕕᒻᒧᑦ ᐊᒻᒪᓗ 
ᐃᖅᑲᖅᑐᐃᕕᓕᕆᔨᐅᔪᑦ. ᓱᓕ ᐊᖏᔪᐊᓗᖕᒥᒃ “ᐃᓕᖅᑯᓯᖃᖃᑎᒌᙱᑦᑐᑦ ᐊᕕᒃᓯᒪᓂᖃᐅᕐᒪᑕ” ᐃᓄᐃᑦ ᐊᒻᒪᓗ ᖃᓪᓗᓈᑦ 
ᐅᑉᐱᕆᓂᖏᖕᓂᑦ ᐃᓚᒌᑦ ᐊᖏᓂᖏᑦ, ᐃᓐᓇᓵᑦ ᓯᖓᐃᓂᖏᑦ ᐊᒻᒪᓗ ᑎᒍᐊᕐᓂᕐᒨᖓᔪᑦ. ᐃᖅᑲᖅᑐᐃᓕᓲᑦ ᐋᓐᓂᐊᓯᐅᖅᑏᑦ, 
ᐱᓗᐊᖅᑐᒥᒃ ᓄᑖᖑᒍᑎᑦ ᐃᓄᐃᑦ ᓄᓇᖏᖕᓄᑦ. ᐃᓚᖏᑦ ᐊᕐᓇᐃᑦ ᐊᑐᖅᐸᙱᓚᑦ ᕿᑐᕐᖏᐅᕈᑎᓕᕆᓂᕐᒧᑦ ᐋᓐᓂᐊᕐᕕᓕᐊᕐᓗᑎᑦ 
ᐱᖃᓯᐅᑎᓪᓗᒋᑦ ᓯᖓᐃᑎᓪᓗᒋᑦ ᑲᒪᒋᔭᐅᔾᔪᑎᖏᑦ ᐅᐊᑦᑎᐊᕈ ᐊᑐᖃᑦᑕᕐᓂᑯᒥᓂᖏᖕᓄᑦ ᖃᓪᓗᓇᕐᔨᕐᖓᑦ ᐱᐅᓂᖅᓴᐅᒐᓱᒋᓪᓗᑎᑦ 
ᐊᑐᖁᔨᖃᑦᑕᕐᓂᖏᑦ, ᓈᒻᒪᒋᔭᐅᙱᓐᓂᖏᑦ ᐊᒻᒪᓗ ᐃᑉᐱᒋᔭᐅᑦᑎᐊᖅᓯᒪᙱᓐᓂᑯᒥᓂᖏᑦ ᐱᓪᓗᒋᑦ. 

ᓄᓇᖃᖅᑳᖅᓯᒪᔪᑦ ᐃᓄᐃᑦ ᑲᒪᒋᔭᐅᑲᒻᒪᒻᒪᕆᓲᑦ ᐋᓐᓂᐊᕐᕕᓂ, ᐄᓛᒃ? — ᐊᕐᓇᖅ ᓄᓇᑦᓯᐊᕗᒻᒥᐅᖅ 

ᐃᓄᐃᑦ ᐊᕐᓇᐃᑦ ᐅᓂᒃᑲᐅᓯᖃᖅᓯᒪᕗᑦ ᓯᖓᐃᒍᓐᓇᐃᓪᓕᑎᑕᐅᖃᑦᑕᓂᕐᒪᑕ/ᕿᓚᒃᑕᐅᓪᓗᑎᑦ 1970−ᖏᖕᓂ 
ᐅᖃᐅᔾᔭᐅᓪᓗᑎᑦ ᐃᕐᓂᒐᓱᒃᑲᓐᓂᓕᕐᒥᒍᑎᑦ ᐊᑦᑕᓇᓗᐊᕋᔭᕐᓂᖏᖕᓄᑦ ᑎᒥᖏᖕᓄᑦ. ᐃᓄᐃᑦ 
ᐃᓕᓐᓂᐊᖅᑎᑕᐅᓯᒪᓐᓂᙱᒃᑯᑎᑦ, ᖃᐅᔨᒪᓗᐊᕌᓗᖃᑦᑕᕐᓂᙱᒻᒪᑕ ᐋᓐᓂᐊᖅᑐᓕᕆᓂᖏᖕᓄᑦ ᐱᔪᓐᓇᐅᑎᖏᖕᓂᑦ. 
ᐅᐊᑦᑎᐊᕈ, ᓯᖓᐃᑦᑕᐃᓕᒪᒍᑎᑕᖃᖅᐸᔪᙱᒻᒪᑦ ᐃᓐᓇᐅᓂᖅᓴᓄᑦ ᐊᕐᓇᓄᑦ ᐊᒻᒪᓗ ᐅᖃᐅᑕᐅᕙᓚᐅᖅᓯᒪᒐᓂ 
ᓯᖓᐃᑦᑕᐃᓕᒪᔾᔪᑏᑦ 

ᑭᒃᑯᓕᒫᑦ ᑕᒪᐅᙵᖅᑐᑦ ᐆᒻᒪᑎᑦᑎᐊᕆᑦᑐᐃᓐᓇᐅᙱᓚᑦ. 
 

ᐱᔨᑦᑎᕋᖅᑕᐅᓂᕐᒧᑦ ᐊᕝᕕᐊᕈᑏᑦ 
ᐃᖅᑲᓇᐃᔭᖅᑎᑭᒃᓴᖅᑐᑦ ᐅᑭᐅᖅᑕᖅᑐᒥ ᐋᓐᓂᐊᕐᕕᖏᖕᓂ ᐊᑦᑐᐃᓂᖃᓪᓚᑦᑖᓲᖑᕗᖅ ᐱᐅᔪᒥᒃ ᓯᖓᐃᑦᑕᐃᓕᒪᒍᑎᓂᑦ 
ᐊᑐᕐᓗᓂ ᐊᒻᒪᓗ ᐲᖅᑎᑕᐅᒃᑲᐃᓗᓂ ᐃᓅᓕᓴᖅᑕᐅᔾᔪᑎᖏᖕᓄᑦ. ᐃᓕᖅᑯᓯᖏᖕᓂ ᐃᑉᐱᒍᓱᑦᑎᐊᙱᓐᓂᖏᖕᓄᑦ ᐊᒻᒪᓗ 
ᐃᓕᖅᑯᓯᖃᖃᑎᒌᙱᑦᑐᑦ ᐅᖃᖃᑎᒌᒍᓐᓇᑦᑎᐊᙱᓐᓂᖏᑦ ᖃᓪᓗᓈᑦ ᐋᓐᓂᐊᓯᐅᖅᑏᑦ ᑕᒪᐅᙵᑲᐃᓐᓇᓲᑦ 
ᐱᔾᔪᑎᒋᔭᒻᒪᕆᐅᓲᖑᒋᕗᖅ. ᑲᙳᓇᖅᑐᓕᕆᓂᖅ ᒥᑭᓐᓂᖅᓴᓂ ᓄᓇᓕᓐᓂ ᐃᓱᒫᓘᑎᒋᔭᐅᓲᖅ, ᐱᓗᐊᖅᑐᒥᒃ ᒪᒃᑯᒃᑐᓄᑦ. 
ᖃᓪᓗᓈᑦ ᐱᔨᑦᑎᕋᖅᑎᖏᑦ ᓯᖁᒥᑦᑎᓲᑦ ᑲᙳᓇᖅᑐᒦᑎᑦᑎᑦᑕᕆᐊᖃᕈᑎᖏᖕᓂᑦ ᐅᖃᐅᓯᖃᖅᑐᑎᑦ ᐋᓐᓂᐊᕐᕕᓕᐊᖅᐸᑦᑐᑦ 
ᑐᑭᓯᒋᐊᕈᑎᖏᖕᓂᑦ ᐋᓐᓂᐊᓯᐅᖅᑎᐅᖃᑎᒥᓄᑦ, ᑕᒪᐃᓐᓂ ᐋᓐᓂᐊᓯᐅᖅᑎᐅᔪᑦ ᖃᐅᔨᒪᔪᒃᓴᐅᒐᓗᐊᖅᑎᓪᓗᒋᑦ 
ᐃᓕᖅᑯᓯᖃᑦᑎᐊᕆᐊᖃᕐᓂᖏᖕᓂᑦ ᐊᒻᒪᓗ ᐱᖁᔭᖅᑎᒍᑦ ᑲᒪᒋᔭᖃᑦᑎᐊᕆᐊᖃᕐᓂᖏᖕᓂᑦ ᑲᙳᓇᖅᑐᒦᑎᑦᑎᒋᐊᖃᕐᓂᖏᖕᓂᑦ 
(ᓇᑭᙶᖓᒐᓗᐊᕈᓂ ᐃᓄᒃ ᖃᓄᐃᑦᑑᓂᖓ) ᑕᐃᒪᐃᒋᐊᖃᖅᑐᑦ. ᑭᓯᐊᓂᓕ, ᓯᖁᒥᑦᑎᔪᑦ 
ᑲᙳᓇᖅᑐᒦᑎᑦᑎᑦᑕᕆᐊᖃᖅᑕᖏᖕᓂᑦ ᑐᑭᓯᒋᐊᕈᑎᓂᑦ ᐅᖃᕈᓘᔭᖅᑐᑦ ᑕᒪᐅᙵᕆᐅᖅᑐᑦ/ᑕᒪᐅᙵᖃᑦᑕᖅᑐᑦ ᐱᔨᑦᑎᕋᖅᑏᑦ 
ᐊᒃᓱᒻᒪᕆᐊᓗᒃ ᐱᐅᙱᑦᑐᒥᒃ ᐊᑦᑐᐃᓂᖃᖅᑎᑦᑎᒍᓐᓇᓲᑦ. 

ᑲᙳᓇᖅᑐᒦᑎᑦᑎᑦᑕᕆᐊᖃᕐᓂᖅ ᒥᑭᓂᖅᓴᓂᑦ ᓄᓇᓕᓐᓂ ᐊᑲᐅᙱᓕᐅᕈᑎᐅᕗᖅ − ᐱᖃᑎᖃᕈᓐᓇᕋᕕᑦ ᐊᒻᒪᓗ 
ᐃᓚᖃᕐᓗᑎᑦ ᐃᖅᑲᓇᐃᔭᖅᑐᓂᑦ ᐋᓐᓂᐊᕐᕕᒻᒥ. ᐅᖃᐅᓯᖃᕈᒪᙱᓐᓇᕕᑦ ᐲᖅᑕᐅᑎᑦᑎᓂᕐᒥᒃ ᑕᐃᑲᓂ. 
— ᐊᕐᓇᖅ ᐃᓄᕕᐊᓗᐃᑦ ᓄᓇᖓᓂ 

ᐊᒥᓱᑦ ᕿᑐᕐᖏᐅᕈᑎᓕᕆᓂᕐᒧᑦ ᐋᓐᓂᐊᕈᑎᒋᔭᐅᓂᖏᖕᓄᑦ ᑲᒪᒋᔭᐅᓂᖏᓐᓄᓪᓗ ᑲᒪᒋᔭᐅᔾᔪᑎᖏᑦ ᐊᒻᒪᓗ ᐊᐅᓚᕈᑎᖏᑦ 
ᐊᑭᖏᑦ ᐊᑭᓕᖅᑕᐅᓯᒪᒐᓗᐊᑎᖅᑎᓪᓗᒋᑦ, ᑕᐃᒪ ᓱᓕ ᓇᒻᒥᓂᖅ ᐊᑭᓕᕆᐊᓕᒃᑲᓐᓂᒻᒪᕆᐅᓲᑦ ᐊᒻᒪᓗ ᑮᓇᐅᔾᔭᒃᓵᒍᓐᓃᕐᓂᖏᑦ 
ᓄᓇᓕᖓᓂ ᐊᐅᓪᓚᕐᓗᓂ ᐋᓐᓂᐊᕐᕕᓕᐊᕐᓗᓂ ᑕᐃᒪᒻᒥᒻᒪᑕ. ᐊᐅᓪᓚᕐᓗᓂ ᐊᐃᑉᐸᖃᙱᓪᓗᓂ, ᐊᓯᖏᑦ ᕿᑐᕐᖓᖏᑦ 
ᐅᕝᕙᓘᓐᓃᒃ ᐊᓯᐊ ᐃᓚᖏᑦ ᓯᕘᕋᓇᖅᑐᐊᓘᓇᖅᑐᖅ ᐊᒻᒪᓗ ᐃᓱᓗᒍᑕᐅᓕᖅᑐᑎᑦ ᐊᓈᓇᒋᔭᐅᔪᓄᑦ ᓯᖓᐃᔪᓄᑦ. ᐅᖃᐅᓯᕐᓗ 
ᐊᕝᕕᐊᕈᑕᐅᔪᓐᓇᖅᑐᓂ ᑲᒪᒋᔭᐅᓗᓂ ᐊᒻᒪᓘᓐᓃᑦ ᑐᓵᔨᖃᕋᓗᐊᖅᑐᓂ ᐊᒃᓱᕈᕐᓇᖅᑐᖅ “ᖃᐅᔨᒪᓗᓂ ᖃᓄᐃᓕᐅᓕᕐᒪᖔᖅ” 
ᐊᖏᔪᐊᓗᒻᒥ ᓂᒋᐊᓂ ᐋᓐᓂᐊᕐᕕᒻᒥ. ᑕᒪᓐᓇ ᐊᒃᓱᕉᑕᐅᒃᑲᓐᓂᓕᕐᓂᖓ ᐊᒻᒪᓗ ᐃᑉᐱᓐᓂᐊᓂᒃᑯᑦ ᐊᒃᓱᕈᕈᑕᐅᓕᕐᓂᖓ 
ᑐᕌᖓᔪᖅ ᐃᕐᓂᓱᒃᑎᓪᓗᒍ ᖃᓄᐃᑦᑐᖃᓕᖅᑎᑦᑎᒍᑎᐅᓲᖅ, ᐅᓪᓗᒥ ᐃᓂᕐᕕᒃᓴᐅᔪᖏᑦ, ᐲᖅᑕᐅᑎᑦᑎᑎᓪᓗᒋᑦ ᐅᕝᕙᓘᓐᓃᑦ 
ᓯᖓᐃᔪᓐᓇᐃᓕᑎᑕᐅᑎᓪᓗᒋᑦ. 

 

 



ᐊᑐᕈᓐᓇᕐᓂᖅ, ᐃᑉᐱᒋᔭᐅᑦᑎᐊᕐᓂᖅ ᐊᒻᒪᓗ ᐊᖏᕐᓂᖅ: 

6 ᐸᐅᒃᑑᑏᑦ ᐃᓄᐃᑦ ᐊᕐᓇᐃᑦ ᑲᓇᑕᒥ 

 

 

ᐋᓐᓂᕈᑎᒋᔭᐅᓯᒪᔪᒻᒪᕇᑦ ᑐᑭᓯᐅᒪᔭᐅᓗᑎᑦ ᑲᒪᒋᔭᖃᕐᓂᖅ 
ᐋᓐᓂᕈᑎᒋᔭᐅᓯᒪᔪᒻᒪᕇᑦ ᑐᑭᓯᐅᒪᔭᐅᓗᑎᑦ ᕿᑐᕐᖏᐅᕈᑎᓕᕆᔭᐅᓂᕐᒧᑦ ᑲᒪᒋᔭᐅᓂᖏᑦ ᐱᒻᒪᕆᐅᕗᖅ ᐃᓄᖃᐅᖅᑎᓪᓗᒋᑦ ᐊᒥᓱᑦ ᓄᑕᖅᑲᓂᑦ 
ᖁᓄᔪᕐᓂᐊᖅᑐᖃᓲᖑᑎᓪᓗᒍ, ᖁᓄᔪᕐᓂᐊᖅᑐᖃᓲᖑᑎᓪᓗᒍ, ᐊᐃᑉᐸᕐᒥᓄᑦ ᐋᓐᓂᖅᑎᕆᔪᒻᒪᕆᐅᓲᖑᓪᓗᑎᑦ ᐊᒻᒪᓗ ᖃᓪᓗᓇᕐᔨᕐᖓᑦ ᐃᓕᖅᑯᓯᕐᒥᖕᓂᒃ 
ᐊᑐᓕᖅᑎᑦᑎᖃᑦᑕᖅᑐᒥᓂᐅᑎᓪᓗᒋᑦ ᑭᓯᐊᓂᓕ ᐅᒡᒍᕐᓇᖅᐳᖅ ᐱᑕᖃᖅᐸᙱᒻᒪᑦ. ᐅᐊᑦᑎᐊᕈ ᐋᓐᓂᕈᑎᒋᔭᒻᒪᕆᐅᕙᓚᐅᖅᓯᒪᔪᑦ ᐊᒃᓱᕐᔪᐊᕌᓗᒃ 
ᐊᑦᑐᐃᓂᖃᕈᓐᓇᓲᑦ ᕿᑐᕐᖏᐅᕈᑎᓕᕆᓂᕐᒧᑦ ᐋᓐᓂᐊᕐᓂᖏᖕᓂᑦ. ᑕᐃᒫᓪᓚᑦᑖᖅ ᐋᓐᓂᕈᑎᒋᔭᐅᓯᒪᔪᒻᒪᕆᒥᓃᑦ ᑐᑭᓯᐅᒪᔭᐅᓗᑎᑦ ᑲᒪᑦᑎᐊᕐᓂᖅ 
ᑲᔪᓯᓂᖃᐃᓐᓇᕆᐊᓕᒃ ᐊᒻᒪᓗ ᖃᐅᔨᓴᖃᑦᑕᐃᓐᓇᕐᓗᑎᑦ ᑲᒪᒋᔭᐅᔭᕆᐊᓕᒻᒥᒃ, ᓱᒃᑲᐃᓪᓕᒋᐊᖅᑕᐅᓗᑎᑦ ᖃᐅᔨᓴᖅᑕᐅᓂᖏᑦ ᐊᒻᒪᓗ 
ᓄᖅᑲᑎᑦᑎᒐᓱᐊᕐᓂᖏᑦ, ᐋᖅᑮᒋᐊᕐᓗᑎᑦ ᐊᐅᓚᑎᑦᑎᒍᑎᖏᖕᓂᑦ ᐊᒻᒪᓗ ᑕᑯᔭᐅᒃᑲᑎᑦᑎᑎᓗᑎᑦ ᐃᓱᒪᒃᑯᑦ 
ᐋᓐᓂᐊᖅᑐᓕᕆᔭᐅᔾᔪᑎᖏᖕᓄᑦ ᑕᐃᒪᐃᒋᐊᖃᕈᑎᑦ. 

 

ᐃᓚᑰᓂᖏᑦ ᐱᔨᑦᑎᕋᕈᑏᑦ ᐊᒻᒪᓗ ᐱᓕᕆᐊᑦ 
ᐃᓚᖏᑦ ᐱᔨᑦᑎᕋᕈᑏᑦ ᐊᒻᒪᓗ ᐱᓕᕆᐊᑦ ᐊᑦᑐᐃᓂᖃᕈᓐᓇᖅᑐᑦ ᐃᓄᐃᑦ ᐊᕐᓇᐃᑦ ᕿᑐᕐᖏᐅᕈᑎᓕᕆᔭᐅᓂᖏᑕ 
ᐋᓐᓂᐊᖅᑐᓕᕆᔭᐅᓪᓗᑎᑦ ᐅᑯᐊᖑᕗᑦ:  

 
• ᑐᑭᓯᔭᐅᓴᕋᐃᓪᓗᑎᑦ ᕿᑐᕐᖏᐅᕈᑎᓕᕆᓂᖏᑕ ᐋᓐᓂᐊᖅᑐᓕᕆᔭᐅᔾᔪᑎᖏᑦ ᐃᓕᓐᓂᐊᕈᑎᒃᓴᑦ (ᐊᔾᔨᙳᐊᓖᑦ, ᑎᑎᕋᖅᓯᒪᓗᒋᑦ 

ᐅᖃᓕᒫᕋᕐᓂᕐᓗᑎᑦ ᐊᒻᒪᓗ ᐃᓄᒃᑑᖓᓗᒋᑦ); 
• ᐅᖃᖃᑎᖃᕆᐊᖃᑦᑕᕐᓗᑎᑦ ᐊᒻᒪᓗ ᖃᓄᐃᓕᕐᒪᖔᖅ ᖃᐅᔨᓴᕐᓗᑎᑦ ᖃᐅᔨᒪᓇᑦᑎᐊᖁᓪᓗᒋᑦ ᒪᒃᑯᒃᑐᑦ ᐱᓗᐊᖅᑐᒥᒃ 

ᐋᓐᓂᐊᕐᑯᒻᒧ ᑕᑯᔭᐅᕝᕕᒃᓴᖏᖕᓄᑦ ᐅᐸᒍᑎᖃᑦᑕᕋᓗᐊᕐᒪᖔᑕ ᐊᒻᒪᓗ ᒪᓕᓪᓗᑎᑦ ᑲᒪᒋᔭᐃᓂᖏᖕᓂᑦ ᐊᒻᒪᓗ ᑭᖑᓂᐊᒍᑦ 
ᑲᒪᒋᔭᐅᓂᖏᖕᓂᑦ; 

• ᐊᑐᐃᓐᓇᐅᒪᐃᓐᓇᕐᓗᑎᑦ ᐃᕐᓂᓚᐅᖅᑎᓐᓇᒋᑦ ᐃᓕᓐᓂᐊᖅᑎᑕᐅᔾᔪᑎᒃᓴᖏᑦ ᐊᒻᒪᓗ ᐃᕐᓂᔪᒥᓂᐅᓚᐅᖅᑎᓪᓗᒋᑦ 
ᐃᑲᔪᖅᑐᖅᑕᐅᓗᑎᑦ; 

• ᐱᐅᓂᖅᓴᒃᑯᑦ ᐃᑲᔪᖅᑐᐃᔾᔪᑎᖃᕐᓗᑎᑦ ᓄᑕᖅᑲᑦ ᐊᖏᕐᕋᖏᖕᓂ ᕿᒪᒃᑕᐅᓲᑦ ᐊᕐᓇᖅ ᐊᐅᓪᓚᕆᐊᖃᕌᖓᑦ ᑲᒪᒋᔭᐅᔭᖅᑐᕐᓗᓂ; 
ᐊᒻᒪᓗ; 

• ᐋᖅᑭᒃᓱᐃᑦᑎᐊᖅᓯᒪᓂᖅᓴᐅᓗᑎᑦ ᐋᓐᓂᐊᕐᕕᒻᒥ ᐱᓕᕆᔩᑦ, ᐃᓱᒪᒃᑯᑦ ᐋᓐᓂᐊᖅᑐᓕᕆᔭᐅᓂᖏᑦ, ᐅᖁᒪᐃᓐᓂᓂᐊᕐᕕᐅᔪᑦ 
ᐊᒻᒪᓗ ᐃᓄᓕᕆᔨᐅᔪᑦ ᐱᖃᑕᐅᔭᕋᐃᒻᒪᑕ. 

ᑲᑎᒃᓯᓚᐅᖅᓯᒪᕗᖓ ᐊᕐᓇᒥᒃ [ᐋᓐᓂᐊᕐᕕᓕᐊᖅᓯᒪᔪᓄᑦ ᓇᔪᒐᕐᒥᒃ] ᐃᑲᔪᖅᑐᖅᑕᐅᓂᖅᓴᐅᔭᕆᐊᓕᒃ ᐃᓪᓕᐊᖓ 
ᐲᖅᑕᐅᓯᒪᓂᖓᓄᑦ. ᐅᖃᓚᐅᖅᓯᒪᕗᖅ ᐆᑦᑐᕋᐅᑕᐅᔪᕐᔫᔮᕋᒥᒎᖅ ᖃᐅᔨᓵᖑᓗᓂ. — ᐊᕐᓇᖅ ᓄᓇᕗᒻᒥᐅᖅ 



 
 
ᐃᓄᐃᑦ ᐊᕐᓇᐃᑦ ᐊᒻᒪᓗ ᕿᑐᕐᖏᐅᕈᑎᓕᕆᔭᐅᓂᖏᑦ ᐋᓐᓂᐊᖅᑐᓕᕆᔨᓄᑦ 2019 
 

 

 
 

ᐸᐅᒃᑑᑏᑦ ᐃᓄᐃᑦ ᐊᕐᓇᐃᑦ ᑲᓇᑕᒥ            7 
 

ᐊᑭᖃᙱᑦᑐᖅ, ᓯᕗᓂᐊᒍᑦ ᐊᒻᒪᓗ ᑐᑭᓯᐅᒪᑎᑕᐅᓪᓗᓂ ᐊᖏᕐᓂᖏᑦ 

ᐊᑭᖃᙱᑦᑐᖅ (ᑕᐃᒪᐃᑎᑕᐅᙱᒃᑯᓂ ᐅᕝᕙᓘᓐᓂᑦ ᐊᓯᐊᒎᕐᕕᒃᓴᖃᖅᑎᑕᐅᙱᒃᑯᓂ), ᓯᕗᓂᐊᒍᑦ (ᑕᐃᑲᓂᐅᙱᑦᑐᖅ ᑲᒪᒋᔭᐅᓕᕐᓂᖓᓂᒃ 
ᐅᕝᕙᓘᓐᓃᑦ ᑭᖑᓂᐊᒍᑦ) ᐊᒻᒪᓗ ᑐᑭᓯᐅᒪᑎᑕᐅᓗᓂ (ᓈᒻᒪᑦᑐᓂᑦ ᐅᖃᓕᒫᕈᓐᓇᕐᓂᖓ ᒪᓕᓪᓗᒍ ᐊᒻᒪᓗ ᐅᖃᐅᓯᖓ ᐋᓐᓂᐊᕐᕕᓕᐊᖅᑑᑉ 
ᐊᑐᖅᑕᐅᓗᓂ, ᓈᒻᒪᑦᑑᓗᑎᑦ ᐃᓱᒪᓕᐅᖁᓪᓗᒋᑦ) ᐊᖏᕐᓂᖅ ᓇᓕᐊᓐᓄᑐᐃᓐᓇᖅ ᐋᓐᓂᐊᕕᒻᒥ ᖃᓄᐃᓕᐅᕈᑕᐅᓂᐊᖅᑐᒧᑦ ᑐᙵᕕᒋᔭᐅᕗᖅ 
ᐃᓄᖕᓄᑦ ᕿᑐᕐᖏᐅᕈᑎᓕᕆᔾᔪᑎᖏᑕ ᐋᓐᓂᐊᖅᑐᓕᕆᔭᐅᓂᖏᖕᓄᑦ ᐱᔪᓐᓇᐅᑎᖏᖕᓂᑦ. ᐊᒃᓱᕈᕐᓇᕈᑏᑦ ᑕᒪᒃᑯᐊ ᖃᓄᐃᓕᐅᕈᑕᐅᔭᕆᐊᓖᑦ 
ᑎᑭᑕᐅᓗᑎᑦ ᐊᑦᑐᐃᓂᖃᓕᕐᒪᑕ ᐃᓄᐃᑦ ᐊᕐᓇᓄᑦ ᐅᓪᓗᒥᐅᔪᖅ. 

ᐊᑭᖃᙱᑦᑐᖅ ᓂᕈᐊᕈᓐᓇᕐᓂᖏᑦ ᐅᕝᕙᓘᓐᓃᑦ ᑲᔪᖏᖅᓴᐃᓂᖅ, ᐊᔭᐅᕆᓂᖅ, ᑕᐃᒪᐃᑎᑦᑎᓂᖅ, ᐃᓱᒪᖅᓱᙱᓪᓗᓂ ᑕᐃᒪᐃᓕᐅᖁᔭᐅᓂᖅ 
ᑕᐃᒪᐃᑦᑐᖃᕈᓐᓇᕐᒪᑦ “ᐅᖓᑕᐅᔨᒐᒃᓴᐅᓴᕋᐃᑦᑐᒥᒃ” ᑖᒃᑯᓄᖓ “ᐊᑐᖁᔭᐅᔪᑦ” ᐊᒻᒪᓗ “ᑲᔪᖏᖅᓴᐃᔪᑦ” ᐊᒻᒪᓗ ᐊᔭᐅᕆᔪᑦ 
ᐅᕝᕙᓘᓐᓃᑦ ᑕᐃᒪᐃᑎᑦᑎᔪᑦ/ᐃᓱᒪᖅᓱᙱᓪᓗᓂ ᑕᐃᒪᐃᓕᐅᖁᔭᐅᔪᑦ ᕿᑐᕐᖏᐅᕈᓐᓇᐅᑎᓄᑦ ᐋᓐᓂᐊᖅᑐᓕᕆᔭᐅᓂᖏᑕ 
ᐃᓱᒪᓕᐅᕐᓂᖏᖕᓂ. 

ᐃᓄᐃᑦ ᐊᕐᓇᐃᑦ ᐅᓂᒃᑲᐅᓯᖃᖅᓯᒪᕗᑦ ᐊᔭᐅᖅᑕᐅᓪᓗᑎᑦ ᓘᒃᑖᕐᓄᑦ ᐃᓪᓕᐊᖏᑦ ᐲᖅᑕᐅᓗᑎᑦ ᐅᕝᕙᓘᓐᓃᑦ 
ᓯᖓᐃᓕᕈᓐᓇᐃᓪᓕᑎᑕᐅᓗᑎᑦ ᓇᓕᒧᒌᙱᑐᒃᑯᑦ ᑲᒪᒋᔭᖃᓲᖑᓂᖏᖕᓄᑦ ᐊᒻᒪᓗ ᐅᑉᐱᕆᔭᖏᑦ ᐱᓪᓗᒋᑦ ᐃᓄᐃᑦ 
ᐋᓐᓂᐊᕐᕕᒻᒥ ᐃᖅᑲᓇᐃᔭᖅᑎᐅᔪᓄᑦ. ᓘᒃᑖᓪᓗ ᐊᒃᓱᒻᒪᕆᐊᓗᒃ “ᑕᐃᒪᐃᖁᔨᒐᔭᖅᐳᑦ” ᐊᕐᓇᖅ ᕿᓚᒃᑕᐅᓗᓂ ᐱᓚᒃᑕᐅᓪᓗᓂ 
ᐃᕐᓂᔪᒥᓂᐅᑉᐸᑦ ᐊᒥᓱᓂᑦ ᕿᑐᕐᖓᖃᕇᕈᓂ, ᐊᔪᖅᓴᕈᓂ ᐅᕝᕙᓘᓐᓃᑦ ᐃᒡᓗᒃᓴᖃᙱᒃᑯᓂ. ᑕᐃᒪᐃᒃᑭᕗᖅ, ᐊᕐᓇᑉ 
ᐱᔪᓐᓇᐅᑎᖓ ᕿᑐᕐᖏᐅᕈᓐᓇᐃᓪᓕᑎᑕᐅᓗᓂ ᕿᐱᓗᒃᑕᐅᔪᓐᓇᕆᕗᖅ ᓘᒃᑖᓄᑦ ᕿᓚᒃᓯᒍᒪᙱᑦᑐᑦ ᐋᓐᓂᐊᕐᕕᓕᐊᖅᓯᒪᔪᖅ 
ᐅᐊᑦᑎᐊᕈᙳᖅᐸᑦ ᐅᒡᒍᐊᑦᑕᕈᐊᕐᒪᑦ ᐃᓱᒪᓕᐊᒥᓂᖓᓂᒃ. 

ᓯᕗᓂᐊᒍᑦ ᐊᖏᖅᓯᒪᓂᖅ 
ᐃᓄᐃᑦ ᐊᕐᓇᐃᑦ ᐊᐱᕆᔭᐅᔪᑦ ᐃᓂᕐᓱᒃᑎᓪᓗᒋᑦ ᕿᓚᒃᑕᐅᔪᒪᒻᒪᖔᕐᒥᒃ ᓯᕗᓂᐊᒍᑦ ᑐᑭᓯᐅᒪᑦᑎᐊᑐᒃᑯᑦ ᐊᖏᕐᓂᐅᙱᓚᖅ. 
ᐊᕐᓇᐃᑦ ᐱᕕᖃᕆᐊᓖᑦ ᐃᓱᒪᒃᓴᖅᓯᐅᕐᓗᑎᑦ ᓇᓖᕌᕈᑎᒃᓴᒥᖕᓂᒃ. ᑕᐃᒪᐃᖁᒥᓇᖅᑐᖅ, ᑐᑭᓯᒋᐊᕈᑏᑦ ᐅᓂᒃᑲᐅᑕᐅᔭᕆᐊᓖᑦ 
ᐊᑕᐅᓯᐊᑐᐃᓐᓇᐅᙱᑦᑐᖅ ᑕᐅᔭᓯᒪᓕᕐᓗᓂ, ᐊᕐᓇᖅ ᐱᕕᖃᕐᓂᐊᕐᒪᑦ ᐃᓱᒪᒃᓴᖅᓯᐅᕈᑎᖃᕐᓗᓂ ᐃᓱᒪᓕᐅᕈᑎᒋᓂᐊᖅᑕᒥᓂᒃ, 
ᐊᐱᖅᓱᕈᓐᓇᕐᓗᓂ, ᑐᓴᕆᐊᕐᕕᖃᕐᓗᓂ ᐃᑲᔪᖅᑐᐃᔪᓐᓇᖅᑐᓂᑦ ᐃᒪᒥᖕᓂᒃ ᐊᒻᒪᓗ ᐃᓱᒪᓕᐅᓕᕐᒥᓗᓂ. ᐋᓐᓂᐊᓯᐅᖅᑏᑦ 
ᓄᓇᓕᓐᓂ ᓄᖅᑲᖃᑦᑕᓗᐊᖅᑎᓪᓗᒋᑦ ᐊᒻᒪᓗ ᐱᓚᒃᑐᐃᔨᓂᑦ ᑕᑯᐊᕐᔪᑐᐃᓐᓇᐸᑦᑎᓪᓗᒋᑦ, ᐊᒃᓱᕈᕐᓇᕐᒪᑦ ᐊᕐᓇᓄᑦ ᐃᓄᖕᓄᑦ 
ᐱᓕᕆᖃᑎᒌᒍᓐᓇᖅᓯᓗᑎᑦ ᐊᓂᒍᖅᐸᓪᓕᐊᑎᓪᓗᒍ ᑲᔪᓯᓂᖃᑦᑎᐊᖅᑐᒥᒃ ᑲᒪᒋᔭᐅᔾᔪᑎᒃᓴᖓᓂᒃ ᐊᒻᒪᓗ 
ᐅᑉᐱᕈᓱᒍᓐᓇᓕᕐᓗᑎᑦ. ᐊᒥᓱᐊᖅᑎᖅ, ᐊᕐᓇᐃᑦ ᐅᖃᐅᓯᖃᓲᖑᖕᒪᑕ ᐃᓅᓯᕐᒥᓄᑦ ᐊᓯᔾᔨᕈᑕᐅᒐᔭᖅᑐᓂᑦ ᓂᕈᐊᖅᑐᑎᑦ 
ᑕᐃᒃᑯᓄᖓ “ᖃᐅᔨᒪᙱᑕᒥᓄᑦ”. ᐋᓐᓂᐊᕕᒻᒥ ᐱᓕᕆᔨᐅᔪᑦ ᐋᓐᓂᐊᕐᕕᓕᐊᖅᑐᑉ ᑭᙴᒪᒋᔭᖏᖕᓂᑦ ᖃᐅᔨᒪᑦᑎᐊᕆᐊᓖᑦ 
ᐊᒻᒪᓗ ᐃᓱᒪᖏᑦ ᖃᓄᐃᑦᑑᒻᒪᖔᕐᒥᒃ. ᐃᕐᓂᓱᒃᓰᔩᑦ ᑲᔪᓯᓂᖃᐃᓐᓇᖅᑐᒃᑯᑦ ᑲᒪᒋᔭᖃᕈᓐᓇᖅᑐᑦ, ᐊᕐᓇᐃᑦ ᕿᑎᐊᓅᖅᑕᐅᓗᑎᑦ 
ᐃᓱᒪᓕᐅᕐᓂᐊᕐᒪᑕ ᐊᒻᒪᓗ ᐱᕕᖃᖅᑎᑕᐅᓗᑎᑦ ᐃᓱᒪᒃᓴᖅᓯᐅᕈᓐᓇᑦᑎᐊᕐᓂᐊᕐᒪᑕ ᐊᖏᓚᐅᙱᓐᓂᕐᒥᓂᒃ. 

ᐱᒻᒪᕆᐅᒻᒪᑦ ᐊᕐᓇᓄᑦ ᖃᐅᔨᒪᓗᓂ ᑭᓱᒧᑦ ᐊᖏᕐᒪᖔᕐᒥᒃ. ᓘᒃᑖᖅ ᐅᖃᐅᑎᙱᑉᐸᒍ, ᖃᐅᔨᒪᒐᔭᙱᓚᖅ. 
ᓇᓗᓇᐃᔭᐃᕕᐅᒋᐊᓖᑦ ᑐᑭᓯᐅᒪᑦᑎᐊᕐᓂᐊᕐᒪᑕ — ᐊᕐᓇᖅ ᓄᓇᕗᒻᒥᐅᖅ 

ᑐᑭᓯᐅᒪᑦᑎᐊᕐᓗᓂ ᐊᖏᕐᓂᖅ 
ᑐᑭᓯᐅᒪᑦᑎᐊᕐᓗᓂ ᐊᖏᓲᑦ ᐃᓚᐅᖃᑕᐅᔪᖃᖃᑦᑕᕐᓗᓂ ᐊᐅᓚᓂᒃᑯᑦ, ᐆᑦᑐᕋᐅᑕᐅᙱᑦᑐᖅ ᐱᖁᔭᖅᑎᒍᑦ ᒪᓕᒋᐊᓕᒻᒥᓂᒃ 
ᐊᑐᕐᓗᓂ ᐊᒻᒪᓗ “ᐊᑎᓕᐅᖅᓯᖁᓗᒍ ᐸᐃᑉᐹᕐᒥᒃ.” ᐃᓚᖏᑦ ᐋᓐᓂᐊᕕᒻᒥ ᐱᓕᕆᔩᑦ “ᐱᔭᕇᖅᓯᒍᒪᓲᑦ” ᐊᒻᒪᓗ 
ᓇᓗᓇᐃᔭᐃᑦᑎᐊᙲᓐᓇᕈᓐᓇᖅᑐᑎᑦ ᓇᓖᕌᕋᒃᓴᐅᔪᓂᑦ ᐊᒻᒪᓗ ᐊᐅᓚᓂᐅᔪᓂᑦ ᐊᒻᒪᓗ ᖃᐅᔨᒪᑦᑎᐊᕐᓗᑎᑦ 
ᑐᑭᓯᐅᒪᔭᐅᑦᑎᐊᕋᓗᐊᕐᒪᖔᕐᒥᒃ. ᑕᒪᓐᓇ ᖄᖓᒍᒃᑲᓐᓂᐅᒋᕗᖅ ᓯᓚᑖᓂ ᓄᓇᕕᒻᒥ, ᐊᖏᕐᓂᕐᒧᑦ ᓈᑎᕆᐊᓖᑦ ᐋᓐᓂᐊᕕᒻᒥ 
ᖃᓄᐃᓕᐅᕈᑕᐅᓂᐊᖅᑐᓄᑦ ᑐᑭᓕᐅᖅᑕᐅᕙᙱᓚᑦ ᐃᓄᒃᑎᑑᓕᖅᓱᖅᑕᐅᕙᒐᑎᑦ. ᐅᖃᐅᓯᒃᑯᑦ ᐅᕝᕙᓘᓐᓃᑦ ᖃᓪᓗᓈᑎᑐᑦ 
ᐅᖃᓕᒫᕈᓐᓇᙱᓐᓂᖏᑦ ᐊᕝᕕᐊᕈᑎᒋᔭᐅᓪᓗᓂ, ᐊᒥᓱᑦ ᐃᓄᐃᑦ ᐊᑐᓲᑦ —ᓯᕗᓪᓕᖅᐋᖅ ᐊᒻᒪᓗ ᐱᒻᒪᕆᐅᓛᖅ- ᐅᖃᐅᓯᒃᑯᑦ 
ᐱᖅᑯᓯᖓᒍᑦ. ᐃᓕᖅᑯᓯᖏᖕᓄᑦ ᐃᑉᐱᒍᓱᑦᑎᐊᖁᓪᓗᒋᑦ, ᓲᕐᓗ ᐅᖃᐅᓯᒃᑯᑦ ᐊᒻᒪᓗ/ᐅᕝᕙᓘᓐᓃᑦ ᓂᐱᓕᐅᖅᓯᒪᔪᖅᑎᒍᑦ 
ᐊᖏᖃᑦᑕᕆᐊᓖᑦ ᐃᓱᒪᒋᔭᐅᓗᓂ ᑕᒪᓐᓇ. ᑐᑭᓯᐅᒪᑦᑎᐊᕐᓗᓂ ᐊᖏᕈᓐᓇᓲᑦ ᑭᓯᐊᓂ ᐊᕐᓇᖅ ᑐᑭᓯᒍᓂ ᐱᐅᔫᓂᖏᖕᓂᑦ, 
ᐱᐅᙱᑦᑑᓂᖏᖕᓂᑦ, ᐅᓗᕆᐊᓇᕐᓂᖏᖕᓂᑦ, ᐃᑲᔫᑎᖃᕋᔭᕐᓂᖏᖕᓂᑦ ᐊᒻᒪᓗ ᖃᓄᐃᒃᑲᔭᕐᓂᖏᖕᓂᑦ ᐃᓱᒪᓕᐊᖏᑕ. 
ᐃᓕᖅᑯᓯᖃᑎᒋᔭᐅᙱᑦᑐᑦ, ᐅᖃᖃᑎᒌᒍᓐᓇᙱᓐᓂᖏᑦ ᐊᒻᒪᓗ ᑐᑭᓯᐅᒪᙱᓐᓂᖏᑦ ᐅᑭᐅᖅᑕᖅᑐᒥ ᐋᓐᓂᐊᖅᑐᓕᕆᔾᔪᓯᖏᑦ 
ᓄᖅᑲᖓᑎᑦᑎᓂᖃᕈᓐᓇᖅᑐᑦ ᑕᒪᒃᑯᓂᖓ ᐊᐅᓚᓂᐅᔭᕆᐊᖃᖅᑐᓂᑦ. 

 

 

 

 

 

 
 
 



ᐊᑐᕈᓐᓇᕐᓂᖅ, ᐃᑉᐱᒋᔭᐅᑦᑎᐊᕐᓂᖅ ᐊᒻᒪᓗ ᐊᖏᕐᓂᖅ: 

8 ᐸᐅᒃᑑᑏᑦ ᐃᓄᐃᑦ ᐊᕐᓇᐃᑦ ᑲᓇᑕᒥ 

 

 

ᐃᓕᖅᑯᓯᖏᑎᒎᕐᓗᓂ ᐊᑦᑕᓇᖅᑕᐃᓕᖁᓪᓗᒍ ᐋᓐᓂᐊᖅᑐᓕᕆᔭᐅᓂᖅ 

ᐅᖃᐅᓯᖅ ᐊᒻᒪᓗ ᐅᖃᖃᑎᒌᒍᓐᓇᕐᓂᖅ 
ᐅᖃᐅᓯᖃᖃᑎᒌᙱᑦᑐᑦ ᖃᐅᔨᔭᒃᓴᐅᓗᐊᕌᓗᒍᓐᓇᐅᑕᐅᙱᓲᑦ ᐊᒻᒪᓗ ᐱᕐᔪᐊᕌᓗᒃᑯᑦ ᐃᓕᖅᑯᓯᖃᖃᑎᒌᙱᑦᑑᑕᐅᕗᑦ ᐋᓐᓂᐊᕕᓕᐊᖅᐸᑦᑐᒧᑦ ᐊᒻᒪᓗ ᐋᓐᓂᐊᕕᒻᒥ ᐱᓕ;ᕆᔨᒧᑦ. 
ᐊᕝᕕᐊᕈᑎᑕᖃᓕᕈᓐᓇᖅᑐᑦ ᐅᖃᖃᑎᒌᑲᒻᒪᑦᑐᖃᕈᓂ ᐊᒻᒪᓘᓐᓃᑦ ᐊᑐᓚᐅᖅᓯᒪᙱᑕᖃᕈᑎᑦ ᓇᓕᒧᒌᙱᑦᑐᒃᑯᑦ ᑲᒪᒋᔭᖃᕋᓱᙱᒃᑯᓗᐊᖅᑎᓪᓗᒋᑦ. ᑭᓯᐊᓂᓕ, ᐊᒥᓱᑦ ᐋᓐᓂᐊᕐᕕᒻᒥ 
ᐱᓕ:ᕆᔨᐅᔪᑦ ᐱᓇᓱᐊᙱᑦᑎᐊᒻᒪᕆᒍᓐᓇᓲᑦ ᐃᓕᓐᓂᐊᕐᓗᑎᑦ ᐃᓄᐃᑦ ᐃᓕᖅᑯᓯᖓᓂᒃ ᐊᒻᒪᓗ ᐊᑐᖃᑦᑕᖅᓯᒪᓂᑯᖏᖕᓂᑦ. ᐅᑭᐅᖅᑕᖅᑐᒥ ᓘᒃᑖᑦ ᒪᒃᑯᓲᖑᒻᒪᑕ ᐊᒻᒪᓗ 
ᐃᓄᐃᑦ ᓄᓇᖏᑕ ᓯᓚᑖᓃᙶᖅᑐᒥᓂᐅᓪᓗᑎᑦ. ᐱᓕᒻᒪᒃᓴᖅᓯᒪᒐᓗᐊᖅᑎᓪᓗᒋᑦ ᐋᓐᓂᐊᕐᕕᓕᐊᖅᑐᒥᒃ ᐱᓕᕆᖃᑎᖃᐃᓐᓇᕆᐊᕐᓗᑎᑦ, 
ᑕᒪᓐᓇ ᑐᑭᖓ “ᐊᓯᐅᔨᔭᐅᔪᓐᓇᖅᑐᖅ ᑐᑭᓯᔭᐅᓗᓂ” ᐊᒻᒪᓗ ᐃᓕᖅᑯᓯᖏᖕᓂᑦ ᒪᓕᒍᒪᓂᖅᓴᐅᓕᕐᓗᑎᑦ ᐊᒻᒪᓗ 
ᖃᓄᐃᑦᑑᓇᓱᒋᑦᑎᓕᖅᑐᑎᑦ ᐃᓄᖕᓂᑦ (ᐋᓐᓂᖅᑎᕆᓲᑦ, ᐋᙵᔮᕐᓇᖅᑐᓄᑦ ᓄᖅᑲᕈᓐᓇᐃᓪᓕᓯᒪᓲᑦ, ᐊᐅᓚᓂᖃᑦᑎᐊᙱᑦᑐᑦ) 
ᐊᑦᑐᐃᓂᖃᓪᓚᑦᑖᓲᖑᕗᑦ ᑲᒪᒋᔭᐅᓂᖏᖕᓂᑦ ᐋᓐᓂᐊᕕᒻᒥ ᐱᓕᕆᔨᐅᓪᓗᑎᑦ. 

ᐃᓄᐃᑦ ᐋᓐᓂᐊᕐᕕᓕᐊᕌᖓᑦ, ᓯᕗᓪᓕᖅᐹᖅ ᐊᐱᖅᑯᑕᐅᓲᖅ: “ᐃᒥᐊᓗᖃᑦᑕᓲᖑᕕᑦ? ᓯᒡᒐᓕᐊᖅᑐᓲᖑᕖᑦ? 
ᐋᙵᔮᕐᓇᖅᑐᓄᑦ ᓄᖅᑲᕈᓐᓇᐃᓪᓕᐅᖅᑲᓯᒪᕖᑦ”? — ᐊᕐᓇᖅ ᓄᓇᕕᒻᒥᐅᖅ 

 

 

ᐃᓕᖅᑯᓯᕐᒥᒃ ᐊᑦᑕᓇᖅᑐᒨᖅᑕᐃᓕᒪᑎᑦᑎᖁᓪᓗᒋᑦ ᐋᓐᓂᐊᕐᕕᓕᐊᖅᐸᑦᑐᓂᑦ ᐱᓕᒻᒪᒃᓴᕐᓂᖅ 
ᐃᓄᐃᑦ ᐃᓕᖅᑯᓯᖏᖕᓂᑦ ᐃᓕᓐᓂᐊᕐᓗᓂ ᐊᑦᑕᓇᖅᑕᐃᓕᒪᑎᑦᑎᓂᕐᒧᑦ ᐋᓐᓂᐊᕕᒻᒥ ᐱᓕᕆᔨᓄᑦ ᐊᑑᑕᐅᑦᑎᐊᓕᕈᓐᓇᕋᔭᖅᑐᖅ 
ᐊᖅᑮᓗᑎᑦ ᐊᑦᑕᓇᙱᓐᓂᖅᓴᒥᒃ ᐋᓐᓂᐊᖅᑐᓕᕆᓂᐅᔪᒥᑦ ᐃᓄᖕᓄᑦ ᐊᒻᒪᓗ ᑐᙵᕕᒋᔭᐅᓗᓂ ᐊᑭᖃᙱᑦᑐᒥᒃ, ᓯᕗᓂᐊᒍᑦ ᐊᒻᒪᓗ 
ᑐᑭᓯᐅᒪᑎᑕᐅᓗᓂ ᐊᖏᖅᑐᖃᖃᑦᑕᕐᓗᓂ ᑯᔭᓐᓂᒃᑯᑦ ᐊᒻᒪᓗ ᕿᑐᕐᖏᐅᕈᓐᓇᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᔭᐅᓂᖏᑕ ᐊᐅᓚᓂᖏᖕᓄᑦ. 
ᐅᓪᓗᒥᐅᔪᖅ, ᐊᒥᓱᑦ ᓘᒃᑖᑦ ᐊᒻᒪᓗ ᐋᓐᓂᐊᓯᐅᖅᑏᑦ ᐅᑭᐅᖅᑕᖅᑐᒧᑦ ᐃᖅᑲᓇᐃᔭᕆᐊᓖᑦ ᐃᓕᖅᑯᓯᓕᕆᓂᕐᒥᒃ 
ᐊᑦᑕᓇᖅᑕᐃᓕᒪᔪᒦᖁᓪᓗᒋᑦ ᐱᔨᑦᑎᖅᑕᖏᑦ ᐱᓕᒻᒪᒃᓴᖅᑎᑕᐅᕙᙱᒻᒪᕆᑦᑐᑦ − “ᖃᖓᑕᓲᕐᒥᒃ ᓂᐅᑐᐃᓐᓇᖅᑐᑎᑦ ᐊᒻᒪᓗ 
ᐃᖅᑲᓇᐃᔭᕆᐊᓲᑦ.” 

 

ᖃᓄᕐᓕ ᐃᓕᓐᓂᐊᑎᑦᑎᓲᖑᕕᑦ ᐃᓄᖕᒥᒃ ᑐᙵᓇᕐᓂᕐᒥᒃ, ᐃᓱᒪᕙᑉᐳᖓ? — ᐃᓄᒃ ᐊᕐᓇᖅ ᓄᓇᑦᓯᐊᕗᕐᒥᐅᖅ 

ᐊᐅᓚᓂᖃᑦᑎᐊᑐᒃᑯᑦ ᐱᓕᒻᒪᒃᓴᐃᒐᔭᖅᑐᑦ ᐃᓄᐃᑦ, ᑐᑭᓯᐅᒪᓕᖅᑎᑕᐅᓗᑎᑦ ᐋᓐᓂᐊᕕᒻᒥ ᐱᓕᕆᔩᑦ ᖃᓄᖅ ᐃᓄᐃᑦ ᐃᓕᖅᑯᓯᖓ ᐊᒻᒪᓗ 
ᐊᑐᖃᑦᑕᕐᓂᑯᒥᓂᖏᑦ ᐊᑦᑐᐃᓂᖃᕐᒪᖔᕐᒥᒃ ᐋᓐᓂᐊᖅᑕᐃᓕᒪᓂᖏᖕᓄᑦ ᐊᒻᒪᓗ ᖃᓄᐃᓕᐅᕈᑎᖃᖃᑦᑕᕐᓂᖏᖕᓄᑦ 
ᐋᓐᓂᐊᖅᑐᓕᕆᓂᕐᒥᒃ, ᓴᙵᑦᑎᑕᐅᓗᑎᑦ ᐅᖃᖃᑎᒌᒍᓐᓇᑦᑎᐊᕐᓂᖏᑦ ᐊᒻᒪᓗ ᐃᓅᓯᓪᓚᑦᑖᕐᓂᒃ ᐆᑦᑑᑎᖃᐅᕐᓗᑎᑦ ᐃᓄᐃᑦ 
ᐋᓐᓂᐊᕐᕕᓕᐊᖃᑦᑕᕐᓂᑯᒥᓂᖏᑕ. ᐊᒥᓱᑦ ᒐᕙᒪᖃᕐᕕᐅᔪᑦ ᐃᖅᑲᓇᐃᔮᖃᖅᐳᑦ ᐱᐅᓯᕚᓪᓕᑎᑦᑎᓇᓱᐊᖅᑐᑎᑦ ᐊᒻᒪᓗ 
ᐱᓕᒻᒪᒃᓴᖅᑕᐅᑦᑎᐊᓂᕐᓴᖅᐅᓗᑎᑦ ᐋᓐᓂᐊᕕᒻᒥ ᐱᓕᕆᔨᐅᔪᑦ. 

 

 

 

 

 

 

 

 

 

 

 

 

 

 



 
 
ᐃᓄᐃᑦ ᐊᕐᓇᐃᑦ ᐊᒻᒪᓗ ᕿᑐᕐᖏᐅᕈᑎᓕᕆᔭᐅᓂᖏᑦ ᐋᓐᓂᐊᖅᑐᓕᕆᔨᓄᑦ 2019 
 

 

ᐱᔾᔪᑎᒋᔭᐅᓪᓗᐊᖅᑐᑦ 

• ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᕿᑐᕐᖏᐅᕈᑎᓕᐅᕈᑎᖏᖕᓅᖓᔪᑦ ᐱᔪᓐᓇᐅᑎᖏᑦ ᐱᖃᓯᐅᔾᔨᕗᑦ ᐊᑐᕈᓐᓇᕐᓗᑎᑦ 
ᐱᐅᔪᓂᑦ ᐋᓐᓂᐊᕐᕕᓕᐊᕈᑎᓂᑦ ᐱᔨᑦᑎᖅᐅᔾᔪᑎᖏᖕᓂᑦ, ᐊᑭᖃᙱᓪᓗᑎᑦ, ᓯᕗᓂᐊᒍᑦ ᐊᒻᒪᓗ ᑐᑭᓯᐅᒪᓂᒃᑯᑦ 
ᐊᖏᖅᓯᒪᓗᑎᑦ, ᐊᒻᒪᓗ ᓇᓕᒧᒌᙱᑦᑐᒃᑯᑦ ᑲᒪᒋᔭᐅᙱᓪᓗᑎᑦ. 

• ᐃᓄᐃᑦ ᐊᐅᓪᓚᕆᐊᖃᓲᑦ ᐊᖏᓂᖅᓴᓄᑦ ᐋᓐᓂᐊᕐᕕᓄᑦ ᑕᒪᒃᑮᓐᓂᒃ ᐅᑭᐅᖅᑕᖅᑐᒧᑦ ᐊᒻᒪᓗ ᑲᓇᑕᑉ ᓂᒋᐊᓄᑦ 
ᖃᐅᔨᓴᖅᑕᐅᔭᖅᑐᖅᑐᑎᑦ, ᐃᓅᓕᓴᖅᑕᐅᔭᖅᑐᖅᑐᑎᑦ ᐊᒻᒪᓗ ᐱᓚᒃᑕᐅᔭᖅᑐᖅᑐᑎᑦ. ᑕᒪᓐᓇ ᐊᒃᓱᕈᕐᓂᖃᓕᖅᑎᑦᑎᓲᖅ 
ᐊᒻᒪᓗ ᐱᔭᕆᐊᑐᔪᒃᑰᓕᖅᑎᑎᓪᓗᓂ ᐊᕐᓇᓂᑦ ᐊᒻᒪᓗ ᐃᓚᖏᖕᓄᑦ. 

• ᐊᒥᓱᑦ ᕿᑐᕐᖏᐅᕈᑎᓕᕆᓂᕐᒧᑦ ᐋᓐᓂᐊᕈᑎᒋᔭᐅᓂᖏᖕᓄᑦ ᑲᒪᒋᔭᐅᓂᖏᓐᓄᓪᓗ ᑲᒪᒋᔭᐅᔾᔪᑎᖏᑦ ᐊᒻᒪᓗ 
ᐊᐅᓪᓚᕈᑎᖏᑦ ᐊᑭᖏᑦ ᐊᑭᓕᐅᑕᐅᕙᒃᑲᓗᐊᖅᑎᓪᓗᒋᑦ ᑲᓇᑕᑉ ᐅᑭᐅᖅᑕᖅᑐᖓᑕ ᐊᕕᑦᑐᖅᓯᒪᔪᑦ ᒐᕙᒪᖏᖕᓄᑦ 
ᐅᕝᕙᓘᓐᓃᑦ ᓇᓪᓕᐅᒃᑯᒫᓕᕆᔨᖏᑎᒍᑦ ᐅᕝᕙᓘᓐᓃᑦ ᓇᓪᓕᐅᒃᑯᒫᖃᙱᑦᑐᑦ ᐋᓐᓂᐊᕐᕕᓕᐊᖅᑐᖅᓯᐅᑏᑦ 
ᐃᑲᔫᓯᐊᖏᑎᒍᑦ, ᓇᖕᒥᓂᖅ ᐊᑭᓖᒋᐊᖃᓲᑦ ᐊᑭᓕᕆᐊᓕᖏᖕᓄᑦ ᐊᒻᒪᓗ ᑮᓇᐅᔾᔭᒃᓴᒍᓐᓃᕐᓂᖏᑦ 
ᐊᐅᓪᓚᕆᐊᖃᕐᓂᖏᖕᓄᑦ ᓄᓇᓕᖓᓂ ᐃᕐᓂᔭᖅᑐᖅᑐᑎᑦ, ᐲᖅᑕᐅᑎᑦᑎᔭᖅᑐᖅᑐᑎᑦ ᐊᒻᒪᓗ 
ᓯᖓᐃᓕᑦᑕᐃᓕᒪᑎᑕᐅᔭᖅᑐᖅᑐᑎᑦ. 

• ᑯᔭᓐᓂᒃᑯᑦ ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ ᐃᓕᓐᓂᐊᑎᑦᑎᒍᑏᑦ, ᑐᑭᓯᒋᐊᕈᑎᖏᑦ, ᐃᓅᓕᓴᖅᑕᐅᔾᔪᑎᖏᑦ ᐊᒻᒪᓗ 
ᐊᑐᕈᓐᓇᕐᓂᖏᑦ ᕿᑐᕐᖏᐅᕈᑎᓕᕆᓂᕐᒧᑦ ᐋᓐᓂᐊᖅᑐᓕᕆᔭᐅᓂᖏᑦ ᐊᑦᑐᖅᑕᐅᓂᖃᓲᑦ 
ᐃᖅᑲᓇᐃᔭᖅᑎᑭᒃᓴᖅᑐᒻᒪᕆᐅᑎᓪᓗᒍ ᐋᓐᓂᐊᖅᑕᐃᓕᒪᔪᓕᕆᕙᑦᑐᑦ, ᐃᓕᖅᑯᓯᖏᑦ ᐊᕕᓯᒪᓪᓗᑎᑦ ᐃᓄᐃᑦ ᐊᒻᒪᓗ 
ᖃᓪᓗᓈᑦ ᐋᓐᓂᐊᕐᕕᒻᒥ ᐱᓕᕆᔨᐅᔪᑦ ᐊᒻᒪᓗ ᐅᑉᐱᕈᓱᖕᓂᖏᑦ ᐊᒻᒪᓗ ᐱᒻᒪᕆᒋᔭᖃᕐᓂᖏᑦ ᓯᖓᐃᓂᕐᒧᑦ, 
ᐲᖅᑎᑕᐅᒃᑲᐃᓂᕐᒧᑦ ᐊᒻᒪᓗ ᓯᖓᐃᑦᑕᐃᓕᒪᑎᑕᐅᓂᖏᖕᓄᑦ. 

• ᑲᙳᓇᖅᑐᒦᑎᑦᑎᒍᓐᓇᙱᓐᓂᖅ, ᑲᙳᓇᖅᑐᒦᑎᑕᐅᔭᕆᐊᓖᑦ ᐅᑉᐱᕈᓱᓕᕋᓱᐊᕐᓃᓪᓗ 
ᐅᖃᕈᓘᔭᑐᐃᓐᓇᕈᑕᐅᓂᐊᙱᓐᓂᖏᖕᓂᑦ ᐊᕝᕕᐊᕈᑎᒋᔭᒻᒪᕆᐅᕗᑦ ᑲᒪᒋᔭᐅᓇᓱᐊᕐᓗᓂ, ᐱᓗᐊᖅᑐᒥᒃ ᒪᒃᑯᒃᑐᓄᑦ 
ᐊᒻᒪᓗ ᐃᓄᖕᓄᑦ ᐋᓐᓂᐊᖅᑐᓕᕆᓂᕐᒧᑦ ᑲᒪᒋᔭᐅᑲᒻᒪᒃᓯᒪᔪᒥᓂᕐᓄᑦ. 

• ᐊᒥᓱᑦ ᐊᕐᓇᐃᑦ ᐅᑉᐱᕈᓱᑦᑎᐊᙱᑦᑐᑦ ᐋᓐᓂᐊᕐᕕᒻᒥ ᐅᓐᓂᕐᓘᑎᖃᕈᓯᕐᒥᒃ, ᑲᙳᑎᒃᓯᒪᓲᑦ ᐅᓂᒃᑲᐅᓯᖃᕐᓗᑎᑦ 
ᕿᑐᕐᖏᐅᕈᑎᓕᕆᓂᖏᑕ ᐋᓐᓂᐊᕐᓂᖏᖕᓂᑦ ᐊᒻᒪᓗ ᑲᑉᐱᐊᓱᑦᑐᑎᓪᓗ ᐅᓐᓂᕐᓗᒃᑯᑎᑦ ᐊᑦᑐᐃᓂᖃᕋᔭᕐᒪᑦ ᓯᕗᓂᒃᓴᒥ 
ᑲᒪᒋᔭᐅᓂᒃᓴᖏᖕᓂᑦ. ᐊᐅᓚᓂᖃᑦᑎᐊᑐᒃᑯᑦ ᑲᒪᒋᔭᐅᔾᔪᑎᖏᑦ ᐅᖃᐅᓯᖃᕆᐊᓖᑦ ᓴᙱᓂᖏᖕᑦ 
ᓇᓕᒧᒌᙱᓗᐊᖅᑐᐊᓘᓲᖑᖕᒪᑕ ᐋᓐᓂᐊᕕᒻᒥ ᐱᓕᕆᔨᐅᔪᑦ ᐊᒻᒪᓗ ᐱᔨᑦᑎᕋᖅᑕᐅᓲᑦ ᐊᒻᒪᓗ ᖃᐅᔨᒪᑦᑎᐊᑎᑦᑎᓗᑎᑦ 
ᐊᐅᓚᓂᖏᑦ ᐊᑐᕋᒃᓴᐅᒐᔭᕐᒪᑕ ᐊᒻᒪᓗ ᓇᓕᒧᒌᑦᑐᒃᑯᑦ ᑲᒪᒋᔭᐅᑦᑎᐊᕐᔫᒦᓐᓇᕋᔭᕐᓗᑎᑦ. 

• ᓯᕗᓂᐊᒍᑦ ᑎᒥᒃᑯᑦ, ᑯᔭᓐᓂᒃᑯᑦ ᐃᑉᐱᓐᓂᐊᓂᒃᑯᓪᓗ ᐋᓐᓂᕈᑎᒋᔭᐅᓗᐊᖅᓯᒪᓂᖏᑦ ᐊᑦᑐᐃᓂᖃᓲᑦ ᐊᕐᓇᐃᑦ 
ᐊᑐᕋᓱᐊᕐᓗᑎᑦ ᐊᒻᒪᓗ ᐊᑦᑕᓇᙱᑦᑐᒃᑯᑦ ᕿᑐᕐᖏᐅᕈᑎᓕᕆᔭᐅᓂᖏᑕ ᐋᓐᓂᐊᖅᑐᓕᕆᔭᐅᓂᖏᖕᓂᑦ ᑲᒪᒋᔭᐅᓗᑎᑦ. 
ᐋᓐᓂᖅᓯᒪᓗᐊᖅᑐᑦ ᑐᑭᓯᐅᒪᔭᐅᓗᑎᑦ ᕿᑐᕐᖏᐅᕈᑎᓕᕆᔭᐅᓂᕐᒧᑦ ᐋᓐᓂᐊᖅᑐᓕᕆᔭᐅᔭᕆᐊᓖᑦ ᑭᓯᐊᓂᓕ 
ᐱᑕᖃᐃᓐᓇᖅᐸᙱᑦᑐᑦ ᖃᐅᔨᒪᔪᑦ.  

• ᐊᑭᖃᙱᑦᑐᑦ, ᓯᕗᓂᐊᒍᑦ ᐊᒻᒪᓗ ᑐᑭᓯᐅᒪᓂᒃᑯᑦ ᐊᖏᖃᑦᑕᕐᓂᖏᑦ ᐊᔭᐅᕈᑎᒋᔭᐅᓲᖑᕗᑦ ᖃᓄᑎᒋ ᐃᓕᖅᑯᓯᑎᒍᑦ 
ᐊᑦᑕᓇᖅᑕᐃᓕᒪᒍᓐᓇᕐᓂᖏᑦ ᐃᓄᐃᑦ ᐊᕐᓇᐃᑦ ᐊᑐᓂ ᑐᑭᓯᒋᐊᖅᑎᑕᐅᔭᕌᖓᒥᒃ ᐊᒻᒪᓗ ᐃᓱᒪᓕᐅᕈᑎᒋᔭᐅᓲᖅᑎᒍᑦ 
ᐊᐅᓚᓂᒃᑯᑦ ᐊᑐᖅᑎᓪᓗᒋᑦ. ᐊᑐᖅᑕᐅᔭᕆᐊᖃᓪᓚᕆᒃᑲᔭᖅᑐᒥᒃ ᐃᓄᐃᑦ ᐃᓕᖅᑯᓯᖓᓂᒃ 
ᐊᑦᑕᓇᖅᑐᒨᖅᑎᑎᑦᑕᐃᓕᖁᓪᓗᒋᑦ ᐃᓕᓐᓂᐊᖅᑎᑕᐅᔭᕆᐊᓖᑦ ᐊᕐᓇᐃᑦ ᐅᑉᐱᕈᓱᑦᑎᐊᓕᕈᓐᓇᕐᓂᐊᕐᒪᑕ 
ᐋᓐᓂᐊᖅᑐᓕᕆᓂᕐᒥᒃ ᑐᑭᓯᒋᐊᓕᖅᑎᓪᓗᒋᑦ, ᐅᖃᐅᓯᖃᕐᓗᑎᑦ ᐊᑐᖅᑕᖏᖕᓂᑦ ᐊᒻᒪᓗ ᐅᖃᐅᓯᖃᕈᓐᓇᕐᓗᑎᑦ 
ᑲᑉᐱᐊᒋᔭᖏᖕᓂᑦ ᐊᒻᒪᓗ ᐃᓱᒫᓘᑎᒥᖕᓂᒃ. 

• ᐊᔭᐅᖅᑕᐅᑲᒻᒪᒍᓐᓇᓲᑦ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ, ᐱᖃᓯᐅᔾᔭᓪᓗᑎᑦ ᐃᓄᐃᑦ, ᓯᖓᐃᓕᕈᓐᓇᐃᓪᓕᑎᑕᐅᖁᔭᐅᓪᓗᑎᑦ 
ᓇᓕᒧᒌᙱᑦᑐᒃᑯᑦ ᐅᑉᐱᕈᓱᖏᖕᓂᖏᖕᓄᑦ ᐊᒻᒪᓗ ᐅᑉᐱᕆᔭᖃᕐᓂᖏᖕᓄᑦ ᐃᓄᐃᑦ ᐋᓐᓂᐊᖅᑐᓕᕆᕙᑦᑐᑦ 
ᐱᔨᑦᑎᕋᖅᑎᖏᑦ. ᐊᔭᐅᕆᕙᒻᒪᑕ ᓱᓕ ᐊᒻᒪᓗ ᑕᐃᒪᐃᑎᑦᑎᖃᑦᑕᓲᑦ ᐅᓪᓗᒥᐅᔪᖅ ᑭᓯᐊᓂᓕ ᒪᑐᐃᖓᔪᒃᑯᑦ 
ᐅᐅᑕᐅᕙᙱᓚᑦ ᐅᓂᒃᑲᐅᓯᕆᔭᐅᕙᙱᓚᓪᓗ. 

• ᑐᑭᓯᐅᒪᑎᑦᑎᓗᓂ ᐊᖏᕐᓂᖃᓲᑦ ᐃᓚᐅᖃᑕᐅᑎᑦᑎᖃᑦᑕᖅᑐᑎᑦ, ᐆᑦᑐᕋᐅᑕᐅᙱᑦᑐᓂᓗ ᐱᖁᔭᖅᑎᒍᑦ 
ᒪᓕᒋᐊᓕᖏᖕᓂᑦ ᒪᓕᒐᓱᐊᕐᓗᑎᑦ. ᑐᑭᓯᒋᐊᕈᑏᑦ ᐋᓐᓂᐊᕕᒻᒥ ᐊᑐᖅᑕᐅᓲᓂᑦ ᐊᒻᒪᓗ ᐊᖏᕐᓂᕐᒧᑦ ᓈᑎᕆᐊᓖᑦ 
ᐊᑐᐃᓐᓇᐅᒪᑎᑕᐅᔭᕆᐊᓖᑦ ᐊᕕᑦᑐᖅᓯᒪᔪᑦ ᐅᖃᕈᓯᖏᑦ ᒪᓕᓪᓗᒋᑦ ᐃᓄᒃᑐᑦ ᐊᒻᒪᓗ ᓇᓗᓇᐃᔭᖅᑕᐅᑦᑎᐊᕐᓗᑎᑦ 
ᐅᖃᐅᓯᒃᑯᑦ ᐋᓐᓂᐊᕐᕕᒻᒥ ᐱᓕᕆᔨᐅᔪᓄᑦ ᐊᒻᒪᓗ ᑐᓵᔨᒻᒪᕆᓄᑦ. ᑲᑐᔾᔨᓪᓗᑎᑦ ᐃᓱᒪᓕᐅᖃᑎᒌᒍᑏᑦ ᐃᑲᔫᑎᖏᑦ 
ᐊᑑᑎᖃᕋᔭᖅᐳᑦ. 

http://www.sogc.org/
http://www.un.org/development/desa/indigenouspeoples/wp-content/uploads/sites/19/2018/11/
http://www.un.org/development/desa/indigenouspeoples/wp-content/uploads/sites/19/2018/11/
http://www.ohchr.org/EN/Issues/Women/WRGS/Pages/HealthRights.aspx

